
Útdráttur 

Ritgerð þessi er lokaverkefni til BA gráðu í félagsráðgjöf við Háskóla Íslands. Helsti 

tilgangur ritgerðarinnar er að skoða ofbeldi gegn karlmönnum í nánum samböndum sem 

þeir verða fyrir af hendi fyrrverandi eða núverandi kvenkyns maka, unnustu eða 

sambýliskonu. Gerð er grein fyrir ofbeldi í nánum samböndum og af hverju karlmenn 

viðurkenna síður ofbeldið. Karlmenn telja vissar hindranir standa í vegi fyrir þeim er þeir 

reyna að yfirgefa ofbeldiskonuna.  

Niðurstöður rannsókna hafa leitt í ljós að karlkyns þolendur leita síður hjálpar 

vegna þess að þeir hræðast viðbrögð annarra. Skömm, niðurlæging og fordómar er ein 

ástæða þess. Helstu hindranir sem karlmenn upplifa eru a) hræðsla við að missa tengsl 

við börn sín og konuna, b) viðbrögð annarra, c) vilja ekki slíta trúarlegum heitum d) trúa 

að konan geti breyst og ofbeldinu ljúki og e) fjárhagsstaða. Það er mikilvægt að 

árangursrík úrræði séu til staðar, en hér á landi eru það samtökin Stígamót, Aflið og 

Drekaslóð sem veita meðal annars karlkyns þolendum aðstoð ásamt sjálfstætt starfandi 

fagaðilum eins og sálfræðingum og félagsráðgjöfum. Helsta hlutverk félagsráðgjafa er að 

mæta karlmönnum í slíkri stöðu á fordómalausan hátt og virða manngildi hvers og eins 

með heildarsýn í huga. 

Formáli 

Ritgerð þessi: Ofbeldi gegn karlmönnum í nánum samböndum: Að stíga fram er 

lokaverkefni til BA gráðu í félagsráðgjöf við félagsvísindasvið Háskóla Íslands. Ritgerðin 

er metin til 12 ECTS eininga. Leiðbeinandi minn var dr. Freydís Jóna Freysteinsdóttir 

dósent við Félagsráðgjafardeild Háskóla Íslands. Vil ég koma á framfæri ómetanlegum 

þökkum til hennar við gerð þessa ritgerðar og  fyrir góða leiðsögn í gegnum allt ferlið. Vil 

ég einnig koma á framfæri þökkum til Önnu Maríu Hjálmarsdóttir, félagsliða og NPL 

einstaklings, fjölskyldu- og hjónabandsráðgjafa hjá samtökunum Aflinu, fyrir góðar 

upplýsingar sem nýttust vel við vinnslu ritgerðarinnar. Jafnframt vil ég þakka Thelmu 

Ásdísardóttir, einum stofnanda Drekaslóðar fyrir góðar upplýsingar um samtökin.  

Vil ég koma sérstökum þökkum til unnusta míns Sigurðar Gíslasonar og fjölskyldu 

minnar fyrir aðstoð og skilning við gerð þessarar ritgerðar. Síðast en ekki síst vil ég þakka 

Sóleyju Ósk Elídóttur fyrir yfirlestur þessarar ritgerðar. Vegna ykkar hefur mér tekist að 

ná þessum merka áfanga. 

1 Inngangur  

Ofbeldi í nánum samböndum er alvarlegur samfélagslegur vandi og hefur fylgt 

mannkyninu frá örófi alda. Birtingarmyndir þess geta birst á ýmsa vegu en geta að öllu 

jöfnu haft alvarlegar afleiðingar í för með sér. Ofbeldi í nánum samböndum getur átt sér 

stað milli einstaklinga sem tengjast nánum böndum, eins og innan fjölskyldunnar milli 

para, hjóna eða fyrrverandi maka eða sambýlismanns. Ofbeldið getur verið fremur dulið 

vegna þess það fer oftast fram innan veggja heimilisins, án vitundar annarra. Ofbeldi 

sem getur átt sér stað í nánum samböndum getur hent alla einstaklinga óháð aldri, kyni 

og stéttarstöðu þeirra í samfélaginu (Dóms- og kirkjuráðamáluneytið, 1997). Vitað er til 

þess að ofbeldi af þessu tagi getur haft alvarlegar afleiðingar í för með sér, bæði fyrir 

einstaklinginn sjálfan sem og samfélagið í heild sinni (Ingólfur V. Gíslason, 2008). 

Afleiðingar fyrir brotaþola ofbeldis, í nánum samböndum, eru ekki aðeins líkamlegar 

heldur geta þær einnig verið andlegar. Rannsóknir sýna að líkamlegar- og  andlegar 

afleiðingar ofbeldis fylgjast oft að (Ingólfur V. Gíslason, 2008). 

Rannsóknir um ofbeldi í nánum samböndum hafa flestar einblínt á kvenkyns 

þolendur og sýna þær að konur eru í meiri hættu á að verða fyrir ofbeldi á grundvelli 

kynferðis síns (Mannréttindaskrifstofa Íslands, e.d.-a). Það eru þó ekki einungis konur 

sem verða fyrir ofbeldi í nánum samböndum því að til eru rannsóknir sem sýna fram á 

að karlmenn geta einnig orðið þolendur. Ofbeldi gegn karlmönnum í nánum 

samböndum hefur fengið litla athygli í gegnum tíðina en því getur verið beitt af 

núverandi eða fyrrverandi kvenkyns maka, unnustu eða sambýliskonu (Hines og 

Douglas, 2010). Þess má geta að ofbeldi getur einnig átt sér stað hjá samkynhneigðum 

karlmönnum en ekki verður farið nánar út í það (Houston og McKirnan, 2007). Karlmenn 

virðast eiga erfiðara með að viðurkenna að þeir séu þolendur ofbeldis og upplifa ýmsar 

hindranir sem verða í vegi fyrir þeim er þeir íhuga að yfirgefa ofbeldissambandið (Hines 

og Douglas, 2010).  

Í þessari ritsmíð verður fyrst og fremst einblínt á ofbeldi gegn karlmönnum sem eru í 

nánum ástarsamböndum við kvenmenn. Með því er átt við það ofbeldi sem karlmenn 

verða fyrir af hendi af hálfu núverandi eða fyrrverandi eiginkonu, unnustu eða 

sambýliskonu. Áhugi höfundar á efnistaki þessu kviknaði út frá því að vera sjálfur 

aðstandandi karlkyns þolanda í nánu sambandi. Brotaþoli hafði þurft að þola ofbeldið til 

margra ára frá eiginkonu sinni og hafði það mikil andleg- og líkamleg áhrif á hann. Með 

tímanum fór hann að einangrast og átti erfitt með að viðurkenna að hann væri beittur 

ofbeldi. Höfundur telur því nauðsynlegt að karlmönnum sé gert kleift að rjúfa þögnina 

með því að auka samfélagslega umræðu um ofbeldi gegn karlmönnum.  

Við heimildaröflun var stuðst við ýmsar fræðibækur ásamt innlendum sem og 

erlendum skýrslum sem snúa að ofbeldi í nánum samböndum. Sökum þess hve lítið 

þessi málaflokkur hefur verið skoðaður  hér á landi, hefur höfundur aðallega stuðst við 

erlendar fræðigreinar og rannsóknir. Við heimildanotkun voru einnig ýmsar heimasíður 

skoðaðar sem snúa að ofbeldi. 

Höfundur ritsmíðarinnar hefur því lagt fram lykilspurningar sem leitast verður eftir 

að svara: 

1) Hvað er ofbeldi í nánum samböndum? 

2) Af hverju viðurkenna karlmenn síður að ofbeldi hafi átt sér stað? 

3) Hverjar eru helstu hindranir sem standa í vegi fyrir að karlmenn yfirgefi konur

 sem beita þá ofbeldi? 

4) Hvaða úrræði eru í boði fyrir karlkyns þolendur hér á landi? 

5) Hvert er helsta hlutverk félagsráðgjafa sem vinna með þolendum ofbeldis? 

Í byrjun ritsmíðarinnar verður fjallað almennt um hugtakið ofbeldi og í kjölfarið verður 

ofbeldi í nánum samböndum greint sem og helstu birtingarmyndir þess útlistaðar. 

Samhliða því verða fræðilegar kenningar tengdar við ofbeldi í nánum samböndum en 

þær geta hjálpað til við að skilja og útskýra aðstæður hverju sinni og af hverju sumir 

einstaklingar verða fyrir ofbeldi.  

Farið verður út í tíðni og umfang karlkyns þolenda og helstu einkenni þeirra sem 

fyrir ofbeldi verða. Reynt verður að útskýra helstu afleiðingar ofbeldis á karlmenn, bæði 

til langs og skamms tíma. Einnig verður kafað dýpra í einkenni þess ofbeldis sem 

karlmenn verða helst fyrir.  

Helsta meginmarkmið ritgerðarinnar er að skoða hvers vegna karlmenn viðurkenna 

síður að þeir þeir séu beittir ofbeldi. Auk þess verður skoðað nánar af hverju þeim finnst 

erfitt að yfirgefa konur sem beita þá ofbeldi. í þeim kafla verður einna helst rætt um 

þær hindranir sem þeir telja að standi í vegi fyrir þeim. Farið verður yfir þau úrræði sem 

í boði eru og einnig þá möguleika sem karlmenn hafa til þess að leita sér aðstoðar hér á 

landi. Í lokin verður fjallað stuttlega um hlutverk félagsráðgjafa og hvernig þeir vinna 

með þolendum ofbeldis, en aðkoma þeirra getur verið afar mikilvæg í bataferli þolanda 

ofbeldis (Gilfus, Trabold, O‘Brien og Henderson, 2010). 

Að lokum er efnið dregið saman og helstu niðurstöður lagðar fram þar sem spurningum 

verður svarað ásamt umræðum og vangaveltum höfunds.  

2 Hugtakið ofbeldi 

Flestir eru sammála því að hugtakið ofbeldi beri ávallt með sér neikvæða merkingu. 

Vitað er að ofbeldi hefur fylgt mannkyninu frá upphafi (Jónína Einarsdóttir, Sesselja Th. 

Ólafsdóttir og Geir Gunnlaugsson, 2004). Aftur á móti hefur þekking á því sviði aukist 

jafnt og þétt með breyttri þjóðfélagsímynd og aukinni meðvitund fólks. Niðurstöður 

rannsókna og kannanna hafa leitt til þess að fólk hefur endurskoðað löggjöf og reglur 

með hag þjóðfélagsþegna sinna fyrir brjósti. Með þessum breytingum hefur réttur og 

vernd einstaklinga sem verða fyrir ofbeldi aukist jafnt og þétt (Ingólfur V. Gíslason, 2008; 

Plauborg og Helweg-Larsen , 2012).  

Erfitt hefur þó reynst að skilgreina hugtakið ofbeldi á einn nákvæman hátt. 

Fræðimenn hafa margir hverjir haft mismunandi skoðanir hvað ofbeldi varðar. Þeir eru 

þó flestir sammála því að allar myndir ofbeldis snúa að einum þætti. Ofbeldi snýst um að 

ná fram valdi með kúgun og óviðeigandi hegðun svo sem líkamlegum-, andlegum- og 

kynferðislegum athöfnum (Jónína Einarsdóttir o.fl., 2004).  

Ef litið er til íslenskra hegningarlaga nr. 19/1940 er hugtakið ofbeldi ekki skilgreint 

sem slíkt. Þar segir þó að sá sem notast við meiðingar gegn öðrum einstaklingi, hvort 

sem um ræðir líkamlegar-, kynferðislegar- eða andlegar, skal sæta refsingum. Slík athæfi 

ofbeldismanns eru talin geta haft mikil andleg áhrif á fórnarlamb til langs tíma. Hugtakið 

ofbeldi er í raun mjög vítt hugtak og hefur ekki aðeins að geyma eitt eða tvö sjónarhorn 

heldur hefur það fjöldann allan af flokkum sem hægt er að skilgreina sem ofbeldi. Sem 

dæmi má nefna andlegt- og líkamlegt ofbeldi,  þvingun lyfja, kynferðislegt ofbeldi, morð, 

áreiti sem leiðir til óþæginda, hótanir og svona mætti lengi telja (Black o.fl.,  2011). 

 Hugtakið ofbeldi er að finna í íslenskri veforðabók, þar er ofbeldi skilgreint á 

eftirfarandi hátt; að  beita ofríki með valdi gegn einstaklingum, með að beita þvingandi 

aðferðum til að ná sínu fram eins og til dæmis með líkamsmeiðingum er að beita ofbeldi 

(Snara, e.d). Alþjóðaheilbrigðismálastofnun (e. World Health Organization [WHO]) segir 

ofbeldi vera til staðar þegar einstaklingur vísvitandi beitir aðra manneskju, hópa, 

samfélag eða sjálfum sér líkamlegum- eða andlegum meiðingum, sem geta leitt til 

sálræns skaða, meiðsla, dauða eða sviptingu frelsis síns eða annarra einstaklinga 

(Violence prevention alliance, 2014).  

3 Ofbeldi í nánum samböndum 

Ofbeldi í nánum samböndum hefur lengi verið talið samfélagslegt vandamál sem 

nauðsynlegt er að sporna gegn (Ingólfur V. Gíslason, 2008). Ekki er langt síðan fyrst fór 

að bera á vandamáli sem þessu, þó svo að ofbeldi í nánum samböndum hafi líklega 

viðgengist í ár og aldir. Það var ekki fyrr en kvenrótarhreyfingar fóru að láta að sér kveða 

í kringum 1970 sem vitundavarkning verður meðal almennings um að ofbeldi í nánum 

samböndum væri ekki líðandi. Kvenrótarhreyfingar sem þessar, lögðu áherslu á ofbeldi í 

nánum samböndum sem samfélagslegan vanda. Vandinn væri aðallega sprotinn út frá 

þeirri sýn að konur væru í minnihlutahópi er varðar skyldur og réttindi þeirra í 

samfélaginu (Ingólfur V. Gílason, 2008). Út frá því voru ýmsar stofnanir reistar sem 

hlúðu og studdu að konum og börnum sem sættu ofbeldi heima fyrir (Cherlin, 2002). 

Alla tíð síðan hafa augu fræðimanna verið meðal annars á umfangi, tíðni og eðli ofbeldis 

í nánum samböndum, sem hefur leitt til þess að viðfangsefni þetta hefur fengið 

töluverða athygli samanborið við síðustu ár þar á undan (Ingólfur V. Gíslason, 2008; 

Murphy og Ouimet, 2008; Shuler,2010).  

Ofbeldi er alvarlegur samfélagslegur vandi og getur haft langvarandi afleiðingar í 

för með sér (Ingólfur V. Gíslason, 2008). Til að mynda er ofbeldi getið sem refsivert í 

lögum á Íslandi og getur það varðað fangelsisvist (Hegningarlög nr. 19/1940).  

  Þá segir að einstaklingur sem beitir annan einstakling ofbeldi sé að brjóta  

friðhelgi einkalífs hans. Friðhelgi einstaklings skal látin ósnert svo lengi sem það brýtur 

ekki í bágu við þarfir annarra (Mannéttindaskrifstofa Íslands, e.d-b.). Að beita annan 

einstakling ofbeldi er brot á mannréttindum. Með mannréttindum er átt við að allir 

einstaklingar eigi rétt á að standa jafnfætis öðrum hvað varðar virðingu, frelsi og að 

njóta mannhelgis. Hugtakið mannréttindi var fyrst fest í lögum árið 1948 með tilkomu 

mannréttindayfirlýsinga sameinuðu þjóðanna. Á Íslandi var mannréttindasamningurinn 

fullgiltur inn í íslenskt samfélag 18. júlí árið 1985 (Mannréttindaskrifstofa Íslands, e.d.-c). 

Þá er vert að benda á að helstu áherslur mannréttindasáttmálans eru meðal annars að 

beita sér gegn því óréttlæti sem ofbeldi felur í sér og sporna gegn hverskonar mismunun 

(Utanríkisráðuneyti, e.d.). 

Ofbeldi í nánum samböndum á sér oftast stað milli tveggja einstaklinga sem eiga 

í nánum rómatískum samneytum. Einstaklingarnir geta ýmist verið í staðfestri eða 

lausbundinni sambúð. Lausbundin sambúð vísar til þess að aðilar geta verið í sambandi, 

eins og par, án þess þó að búa endilega undir sama þaki eða vera skráðir í lögbundið 

hjónaband. Einstaklingar geta einnig verið giftir eða ógiftir, með eða án barna eða 

fráskildir. Í því samhengi má segja að ofbeldi í nánum samböndum geti flokkast undir 

heimilisofbeldi eftir því hvernig einstaklingar skilgreina hvað fjölskylda er og hvort þau 

búi undir sama þaki eða ekki (Barnett, Miller-Perrin og Perrin, 2005; Ingólfur V. Gíslason, 

2008; Sigrún Júlíusdóttir og Nanna K. Sigurðardóttir, 2000). Hugtakið ofbeldi í nánum 

samböndum er oftast notað þegar ofbeldi á sér stað af hálfu maka eða sambýlismanns 

gegn núverandi eða fyrrverandi kærasta/u, eiginmanni, eiginkonu eða 

sambýliskonu/manns (Erla Kolbrún Svavarsdóttir, 2010). 

Erfitt getur reynst að koma auga á ofbeldissambönd þar sem þau byrja yfirleitt 

eins og flest önnur sambönd. Sambandið byrjar með ást og umhyggju beggja aðila og 

það geta liðið mánuðir eða jafnvel mörg ár áður en gerandi beitir líkamlegu ofbeldi. Þá 

hefur fórnalambið yfirleitt þurft að þola andlega niðurlægingu þar sem rannsóknir hafa 

sýnt að andlegt- og líkamlegt ofbeldi fylgist oft að (Ingólfur V. Gíslason,2008). 

Rannsóknir vísa þá einkum til þess að þolandi hefur oftar en ekki þurft að sitja undir 

andlegu ofbeldi áður en ofbeldið færist á hærra stig (Ingólfur V. Gislason, 2008; 

Kvennaathvarf, e.d.; Perrin og Perrin, 2007). Í riti sem gefið var út af vegum WHO 

(2010), segir að meiri líkur séu á því að ofbeldi sé beitt af geranda sem tengist þolanda 

sterkum tengslaböndum eins og af fjölskyldumeðlimi, núverandi eða fyrrverandi  

kærasta/u, sambýlismanns/konu eða afmaka. Fremur litlar líkur eru á því að ofbeldi sé 

beitt af einstaklingi sem tengist þolanda ekki á persónulegan hátt (Dóms- og 

kirkjumálaráðuneytið, 1997). Í því samhengi má segja að sambönd einstaklinga taki oft 

lengri tíma að þróast út í ofbeldissambönd þar sem gerandi reynir að vinna inn traust og 

ást hjá þolanda áður en hann fer að beita hann ofbeldi af einhverju tagi (Heise og 

Garcia-Moreno, 2002).  

Því er mikilvægt að þekkja helstu einkenni ofbeldis í nánum samböndum þó svo þau 

séu ekki ávallt augljós (Hávar Sigurjónsson, 2009; Ingólfur V. Gíslason, 2008).  

4 Birtingarmyndir ofbeldis 

Hér í næsta kafla verður fjallað um helstu birtingarmyndir í ofbeldissamböndum. Þær 

eru fjórar talsins, líkamlegt-, kynferðislegt-, andlegt- og fjárhagslegt ofbeldi. 

Birtingarmyndirnar hafa að geyma ítarlega lýsingu á einkennum ofbeldisins. Þess ber að 

geta að andlegt ofbeldi hefur verið skipt í nokkra undirflokka sem stuttlega verður skýrt 

frá. Undirflokkarnir geta verið margvíslegir en aðeins verður farið út í þá algengustu hér, 

en þeir eru einangrun, niðurlægjandi ummæli, hótanir og ógnanir.  

4.1   Líkamlegt ofbeldi  

Gerandi beitir líkamlegu valdi til þess að ná yfirhöndinni í aðstæðum (Ingólfur V. 

Gíslason, 2008). Líkamlegt vald vísar til þess að gerandi notar til dæmis hnúa, hendur, 

fætur og/eða hluti sem geta skilið eftir mismunandi áverka á líkama fórnalambs eins og 

marbletti, beinbrot, brunasár og bitför. Hægt er að skipta líkamlegu ofbeldi í tvennt. 

Annars vegar er það beint ofbeldi, þar sem gerandi skaðar fórnalamb vísvítandi svo að 

áverkar sjáist, og hins vegar óbeint ofbeldi. Óbeint ofbeldi vísar til dæmis til þess að 

gerandi byrlar fórnalambi lyfjum eins og svefn og róandi lyfjum sem einstaklingur getur 

hlotið skaða af (Barnaheill, e.d.; Vilborg G. Guðnadóttir, 1996). Erfitt getur reynst að 

bera kennsl á óbeint ofbeldi þar sem það getur verið fremur dulið og þarf oft álit 

sérfræðinga heilbrigðisstofnanna til að sýna fram á skaða þess (Barnaheill, e.d.). 

4.2  Kynferðislegt ofbeldi 

Kynferðislegt ofbeldi getur einnig átt sér stað í nánum samböndum. Ofbeldið getur birst 

á ýmsa vegu og getur haft slæmar afleiyðingar fyrir þolandann. Þættir sem flokkast 

undir kynferðislegt ofbeldi geta meðal annars verið; þvingun til kynlífs eða vændis, 

óöruggt kynlíf þar sem þolanda er ógnað með kynsjúkdómasmitun, þvingun til að horfa 

á klámfengnar myndir og óviðeigandi kynferðislegs tal í garð þolanda, fyrir framan hann 

eða um aðra sem eru nákomnir honum (Ingólfur V. Gíslason, 2008; Wynne Russell, 

2007).  

4.3  Andlegt ofbeldi 

Nýverið var farið  að skoða umfang andlegs ofbeldis. Staðreyndin er sú að oft getur það 

reynst erfitt að bera kennsl á ofbeldi af þessu tagi vegna þess hversu dulið það er og fer 

oftast fram innan veggja heimilisins (Tower, 2010). Ástæðan er talin vera sú að 

rannsóknir og kannanir hafa flestar snúið að ofbeldi sem er sýnilegt, eins og líkamlegt 

ofbeldi er yfirleitt. Flestir fræðimenn eru hinsvegar sammála því að andlegt ofbeldi sé 

oftast hliðarverkun annarskonar ofbeldis. Hafa ber þó í huga að andlegt ofbeldi getur þó 

staðið eitt og sér (Perrin og Perrin, 2007). Samkvæmt Ingólfi V. Gíslasyni (2008) eru 

einstaklingar sem sæta andlegu ofbeldi líklegri til þess að verða einnig beittir líkamlegu 

ofbeldi síðar. Andlegt ofbeldi getur birst með ólíkum hætti og felur í sér tilfinningalega 

grimmd með eða án orða og með óviðeigandi framkomu (Tower, 2010). Einangrun, 

niðurlægjandi ummæli, ógnanir og hótanir eru algengustu birtingarmyndir andlegs 

ofbeldis (Ingólfur V. Gíslason, 2008).  

 

Einangrun 

Einangrun er ein hlið andlegs ofbeldis en þá reynir gerandi að stjórna félagslegri hlið 

þolandans. Þá er þolandinn einangraður smám saman frá vinum, fjölskyldu og samfélagi. 

Gerandi er með stöðugt eftirlit um ferðir og gjörðir þolandans og reynir að hafa algjöra 

stjórn á þeim. Eins þarf þolandi ávallt að vera með skýringar á ferðum og hegðun sinni 

hverju sinni til að styggja ekki geranda. Oft er um óstjórnlega afbrýðissemi að ræða af 

hendi ofbeldismanns sem getur leitt til þessarar hegðunar (Ingólfur V. Gíslason, 2008; 

Kvennaathvarf, 2004). 

 

Niðurlægjandi ummæli  

Þolandi getur upplifað óviðeigandi og niðurlægjandi athugasemdir um framkomu og 

hegðun sína. Í stuttu máli er þolandi niðurlægður með orðum eins og „Þú ert svo 

heimsk/ur.“ eða „Þú getur ekki gert neitt rétt.“ og svo mætti lengi telja. Gerandi notast 

oft við uppnefningar og er stöðugt að gagnrýna þolanda á ólíkan og misvísandi hátt 

(Ingólfur V. Gíslason, 2008; Kvennaathvarf,2004).  

 

Hótanir 

Gerandi beitir hótunum sem vísa til þess að hann getur meðal annars hótað að meiða 

þolandann eða jafnvel fjölskyldumeðlimi hans. Hótanir eins og „Ég skal slá þig.“ eða „Ef 

þú gerir þetta ekki þá veit ég ekki hvað ég geri við barnið þitt.“ eru dæmi um þær 

hótanir sem ofbeldismaður getur notast við (Ingólfur V. Gíslason, 2008; Kvennaathvarf, 

2004). Oftar en ekki hótar gerandi að taka börnin frá þolanda ef um barnafjölskyldu er 

að ræða (Landspítali Háskólasjúkrahús, 2013).  

 

Ógnanir 

Þolanda getur verið ógnað, sem dæmi með því að henda hlutum, með háværum öskrum 

og ópum eða með því að eyðileggja hluti sem eru þolandanum kærir. Aðstæður geta 

orðið það íþyngjandi að þolanda sé ógnað með beittum og hættulegum áhöldum eða 

hlutum (Ingólfur V. Gíslason, 2008; Kvennaathvarf, 2004). Gerandi á það einnig til að 

standa í vegi fyrir þolanda svo hann geti ekki forðast aðstæður eða komið sér undan 

þeim sem getur leitt til yfirmáta hræðslu og ótta hjá þolanda (Landspítali 

Háskólasjúkrahús, 2013). 

4.4  Fjárhagslegt ofbeldi 

Fjárhagslegt ofbeldi, líkt og orðið gefur til kynna, vísar til þess að gerandi reynir að ná 

stjórn og valdi á fjárhag fórnarlambs. Aftur á móti liggur merking orðsins mun dýpra en 

svo, þar sem það nær ekki aðeins til fjárhags fórnalambs heldur einnig til andlegrar 

hliðar hans líkt og Ingólfur V. Gíslason (2008) bendir á í rannsókn sinni um ofbeldi í 

nánum samböndum. Með því er átt við að hegðun geranda hefur þau áhrif að 

fórnalambið finnur til andlegrar smánunar og þolandinn getur þannig upplifað að fylgst 

sé grannt með eyðslu hans. Honum eru skammtaðir peningar og öll greiðslukort eru 

jafnvel tekin af þolanda til að koma í veg fyrir að hann geti til dæmis stundað áhugamál. 

Gerandinn getur meðal annars hindrað þátttöku þolanda í atvinnu eða námi og svo 

mætti lengi telja (Ingólfur V. Gíslason, 2008; The Allstate Foundation, 2009). Hinsvegar 

skal varast að túlka fjárhagsörðugleika sem fjárhagslegt ofbeldi, því mörg pör geta 

upplifað einhverskonar fjárhagslega hindrun af hendi maka síns á lífsleiðinni, þá 

sérstaklega vegna fjárhagslegra vandamála. Aftur á móti ef um þvingun, ógnun, stjórnun 

eða ítrekaðar athafnir er að ræða, þá er ofbeldi til staðar sem til lengri tíma getur leitt til 

félagslegrar einangrunar (Ingólfur V. Gíslason, 2008). 

5 Kenningar  

Til að mynda sér einhverskonar hugmynd um hvers vegna sumir verða fyrir ofbeldi og 

aðrir beita því er gott að styðjast við kenningar sem geta útskýrt slík fyrirbæri. Kenningar 

geta hjálpað einstaklingum að skilja hvernig samspil margra þátta, eins og nánasta 

umhverfi og samfélag  geta haft áhrif á hegðun og líðan einstaklinga. Þá getur menning 

og umhverfi haft mikið um það að segja hvernig einstaklingur þroskast sem og 

einstaklingsbundin einkenni hans. Þættir í umhverfi eins og uppeldisaðstæður hans geta 

spilað stóran sess í mótun á þroska hans (Ingólfur V. Gíslason, 2008).  

Ýmsar kenningar hafa verið lagðar fram til útskýringar á ofbeldi í nánum 

samböndum. Þá hafa fræðimenn aðallega litið til tveggja sjónarhorna, annars vegar er 

það nærkerfið (e. micro) og hins vegar lýðkerfið (e. macro). Þessi tvö sjónarhorn leggja 

áherslu á að skoða bæði aðstæður og helstu áhrifaþætti ofbeldisins. Nærkerfið hefur að 

geyma hvernig einstaklingurinn vinnur með sitt nánasta umhverfi og samskipti hans við 

sína nánustu meðlimi. Markmið lýðkerfsins er að skoða hvernig félagslegt og 

menningarlegt umhverfi hefur áhrif á hegðun einstaklinga  (Gilfus, O‘Brien, Trabold og 

Fleck-Henderson, 2010). 

Hér á eftir verður lögð áhersla á tvær kenningar sem meðal annars líta til þessara 

beggja sjónarhorna. Í fyrsta lagi er það vistfræðilíkan Belsky´s þar sem hægt er að skoða 

helstu áhættuþætti ofbeldis út frá fjórum nálgunum (WHO, 2010). Vistfræðikenningin 

hefur verið nýtt á marga vegu þegar kemur að því að útskýra hvernig hinir ýmsu þættir 

geta haft áhrif á beitingu ofbeldis í nánum samböndum og verður því lögð áhersla á 

hana (Freydís Jóna Freysteinsdóttir, 2005).  

 Í öðru lagi er það kenning Bowlby sem snýr að tengslamyndun einstaklinga. 

Tengslamyndun í æsku getur haft mikil áhrif á það hvernig einstaklingur þroskast og 

hvernig gildi og viðmið hann tekur með sér út í lífið og hvernig þau þróast til lengri tíma,  

til að mynda í nánum samböndum (Beckett og Tylor, 2010).  

5.1  Vistfræðilíkan Belsky´s 

Belsky er annar kennismiður vistfræðilíkansins og markar það heildarsýn í því samhengi 

að það tiltekur fjögur svið: a) einstaklingsbundnir þættir sem skiptast í tvennt, 

annarsvegar þættir sem tengjast foreldrum, t.d. uppeldi foreldra í æsku og hinsvegar 

veikleikar barna, b) fjölskylduáhrif, c) samfélagslegir þættir og síðast en ekki síst d) 

menningarleg áhrif (Freydís Jóna Freysteinsdóttir, 2005).  

Undir einstaklingsbundna þætti falla persónuleg einkenni einstaklings 

líffræðilegir þættir hans og hvernig hann upplifir æsku sína. Ef um misbrest í uppeldi er 

að ræða geta líkur aukist á því að einstaklingur upplifi ofbeldi einhvertímann á fullorðins 

árum eða muni beita aðra ofbeldi (WHO, 2010).  

Undir fjölskylduáhrifin fellur tengslamyndunin en hún er talin vera mikilvægur 

hluti af þroska einstaklings. Þetta felur í sér það samband sem einstaklingur þróar með 

sér í sínu nánasta umhverfi og getur þar af leiðandi haft mikil langvarandi áhrif ef um 

skerðingu á því sviði er að ræða. Nánasta umhverfi og fjölskyldumeðlimir einstaklings er 

mikilvægur þáttur í lífi hans og geta haft áhrif á gildi og viðmið hans á fullorðinsárum ef 

misbrestur hefur verið á því sviði í æsku (Beckett og Taylor, 2010; WHO, 2010).   

Yfir samfélagslega þætti falla félagslegar aðstæður eða umhverfið sem hefur 

áhrif á einstaklinginn, svo sem félagsþjónusta, skóli, vinna og heilsugæsla (Beckett og 

Taylor, 2010; WHO, 2010). 

Þau menningarlegu viðmið sem eru ríkjandi hverju sinni eins og lög, reglur og gildi 

sem tilheyra samfélaginu hafa einnig áhrif á þroska, hegðun og mótun einstaklings 

(Berk, 2010; Nash, Munford og O´Donoghue, 2005). 

Vel er hægt að tengja vistfræðilíkanið við ofbeldi í nánum samböndum. Nánasta 

umhverfi sem og nánustu aðilar einstaklings geta haft áhrif á hann eins og á þroska og 

mótun í æsku. Þá er mikilvægt að skoða samfélagslega-sem og félagslega þætti en þeir 

eru einnig taldir geta haft mótandi áhrif á þroska einstaklings líkt og Belsky´s leggur 

áherslu á í vistfræðilíkani sínu (Krug, Dahlber, Mercy, Zwi og Lonzano, 2002; WHO, 

2010).  

 

5.2  Tengslakenning Bowlby 

John Bowlby er upphafsmaður tengslakenningarinnar. Kenningin er mikilvægt tæki til að 

skoða af hverju einstaklingar beita eða verða fyrir ofbeldi. Bowlby skoðaði tengsl sem 

mynduðust milli ungbarna og þeirra nánustu umönnunaraðila og hvernig áhrif þau 

hefðu á fullorðinsárin. Hann hélt því fram að þau börn sem hefðu ekki myndað góð 

tengsl við sinn nánasta umönnunaraðila ættu erfiðara með að tengjast öðrum náið á 

fullorðinsárum, til að mynda maka, barni/börnum og/eða samfélagi (Beckett og Tylor, 

2010; Fraley, 2010).  

Í tengslakenningunni er fjallað um örugg tengsl og óörugg tengsl. Örugg tengsl vísa 

til þess ef ástríkt og gott samband myndast strax milli barns og umönnunaraðila. Jákvæð 

mótun verður til og barnið þróar með sér sjálfsöryggi sem hefur góð áhrif til að mynda 

varðandi náin sambönd í framtíðinni. Óörugg tengsl eru til staðar þegar barn og hans 

nánasti umönnunaraðili mynda ekki örugg tilfinningarleg tengsl sín á milli. Barn þróar 

með sér óöryggi sem leitt getur til langtímaáhrifa og komið meðal annars fram í  

neikvæðri hegðun, skorti á félagsfærni, og tilfinningarlegum viðbrögð og persónuleika. 

Þessir þættir geta haft áhrif á tengslamyndun einstaklings í framtíðinni eins og í nánum 

samböndum (Malekpour, 2007).  

Því er vel hægt að tengja tengslakenningu við ofbeldi í nánum samböndum. Þá líta 

fræðimenn og aðrir fagmenn, sem starfa með einstaklingum sem sæta ofbeldi eða beita 

því, oft til æsku þeirra sem til þeirra leita. En tengslakenningin er mikilvægur þáttur til 

að skilja samspil margra þátta og hegðun einstaklings. Með því móti er hægt að mæta 

einstaklinginum á þeim stað sem hann er staddur í lífinu og finna úrræði sem henta 

hverju sinni.Tengslakenningin er því mikilvægur grunnur að þeirri hugmynd hvernig 

æska getur mótað einstaklinginn til lengri tíma (Malekpour, 2007). 

6  Karlkyns þolendur  

Síðustu ár hafa kannanir og rannsóknir aðallega beinst að ofbeldi gegn konum og 

börnum á þessu sviði. Í nánum samböndum er það oftast karlmaðurinn sem beitir 

ofbeldi, fremur en konan (Bellis, Huges, Perkins og Bennett, 2012; Migliaccio, 2001). Ein 

af ástæðunum er til dæmis sú að karlmenn eru líkamlega sterkbyggðari og geta þar af 

leiðandi notað meira líkamskrafta til að ná stjórn og valdi á aðstæðum samanborið við 

konur (Migliaccio, 2001). Jafnframt hafa karlmenn notið meiri réttinda í gegnum tíðina 

sem leitt hefur til þess að upp spruttu kvenréttindafélög og umræðan um ofbeldi gegn 

konum í nánum samböndum jókst. Þá hefur einnig feðraveldi og karllæg menning 

þeirra, þó ólíkt eftir heimshlutum, mikið um það að segja hvers vegna karlmenn eru 

líklegri til að beita ofbeldi í nánum samböndum. Þar sem rík karllæg menning ríkir hafa 

konur til að mynda minni réttindi og sökum þess litið niður á þær (Ingólfur V. Gíslason, 

2008).   

Aftur á móti er það ekki algilt að konur séu einungis beittar ofbeldi því 

rannsóknir hafa sýnt að karlmenn geta orðið fyrir ofbeldi af hendi kvenkyns maka 

(Lövestad og Krantz, 2012; Plauborg og Helvig- Larsen, 2012; Shuler, 2010). Þau Dobash 

og Dobash (2004), segja að fræðimenn hafa í gegnum tíðina aðallega beint sjónum 

sínum að tíðni og umfangi ofbeldis gegn konum en um leið hefur ofbeldi gegn 

karlmönnum verið litið hornauga og lítið sem ekkert verið rannsakað.  

Í yfirlýsingu frá sameinuðu þjóðunum er að finna lög um afnám á ofbeldi og 

mismununar á konum. Þar er þó ekki að finna neinar yfirlýsingar sem snúa beint að 

karlmönnum sem beittir eru ofbeldi í nánum samböndum (Mannréttindastofa Íslands, 

e.d.d). Hinsvegar er að finna þar grundvallarreglu sem nær til allra manneskja: 

  

Að misrétti sé ekki leyfilegt og lýsir því yfir að allir menn séu frjálsbornir 

og jafnir að virðingu og réttindum og að öllum beri þar til greind réttindi 

og frelsi, án nokkurrar mismununar, þ.á.m. vegna kynferðis. 

(Mannréttindaskrifstofa Íslands, e.d.e). 

 

Ofbeldi gegn karlmönnum í nánum samböndum hefur fengið tiltölulega litla athygli í 

gegnum tíðina sem gæti mögulega verið vegna þess að karlmenn viðurkenna síður að 

ofbeldi gegn sér hafi átt sér stað (Barber, 2008).  

Síðustu ár hafa karlkyns þolendum ofbeldis í nánum samböndum hinsvegar 

fjölgað töluvert víðsvegar um heiminn. Fleiri karlmenn nú á dögum, en áður, virðast 

koma fram og viðurkenna að þeir séu þolendur ofbeldis í nánum samböndum (Hines og 

Douglas, 2010).  

 Í skýrslu sem gefin var út í Bandaríkjunum af National Intimate Partner and 

Sexual Violence Survey (NISVS) árið 2011, kom fram að árið 2010 höfðu rúmlega fimm 

milljónir karla og fjórar milljónir kvenna orðið fyrir ofbeldi af hendi núverandi eða 

fyrrverandi maka, unnustu/a eða sambýliskonu/manns. Niðurstöður þessar stangast á 

við fyrri rannsóknir sem sýna að konur hafa verið meiri hluti fórnalamba ofbeldis í 

nánum samböndum (Tjaden og Thoennes, 2000). Ef bornar eru saman niðurstöður 

þessara tveggja rannsókna kemur í ljós að karlmenn sem eru fórnalömb ofbeldis í 

nánum samböndum, hefur fjölgað ört á undanförnum árum. Trúlega má rekja þá þróun 

til þess að þeir eru viljugri að koma fram og segja frá reynslu sinni (Hoff, 2012).  

Ef litið er til rannsókna frá nágrannaþjóðum Íslands sýna þær að konur eru 

hinsvegar í meirihluti fórnalamba ofbeldis í nánum samböndum. Í skýrslu sem gefin var 

út á vegum Department of health eftir Bellis, Hughes, Perkins og  Bennett (2012), kemur 

fram að rúmlega einn á móti hverjum sjö karlmönnum, búsettir á Englandi og á aldrinum 

16 ára til 59 ára, hafa einhvern tímann á lífsleið sinni upplifað ofbeldi af hendi kvenkyns 

maka. Þá eru konur á sama aldri í meiri hluta þeirra fórnlamba sem hafa upplifað, á sinni 

lífsleið, einhverskonar ofbeldi af hendi karlkyns maka, eða hlutfallið ein kona á móti 

hverjum fjórum konum. Niðurstöður þessar vísa til þess að konur eru enn í meiri hættu 

á að verða fyrir ofbeldi af hálfu núverandi eða fyrrverandi maka eða unnusta líkt og 

rannsóknir fyrri ára hafa bent til. Það er mikilvægt að hafa hafa í huga að konur eru enn í 

meiri hættu á að verða þolendur ofbeldis en þrátt fyrir það hafa niðurstöður ýmissa 

rannsókna sýnt að karlmenn geta einnig orðið þolendur (Bellis, Huges, Perkins og 

Bennet, 2012).  

 Ingólfur V. Gíslason (2008) vann að bók, sem gefin var út á vegum Félags- og 

tryggingamálaráðuneytisins, sem snéri að aðgerðum gegn ofbeldi í nánum samböndum 

og þar fer hann meðal annars inn á tíðni makaofbeldis á Íslandi. Ingólfur segir að ekki 

séu til neinar haldbærar rannsóknir sem styðja þær fullyrðingar að karlmenn sem 

þolendur makaofbeldis hafi farið fjölgandi síðustu ár. Til að mynda hefur tíðni og 

umfang ofbeldis í nánum samböndum gegn karlmönnum í raun og veru aldrei verið 

skoðuð til lengri tíma á Íslandi. Í skýrslu Ingólfs kemur þó fram að rúmlega þrjú prósent 

karlmanna á Íslandi hafi á sinni lífsleið einhvern tímann upplifað ofbeldi af hendi maka 

síns. Sem styður enn frekar þær niðurstöður erlendra rannsókna að karlmenn eru 

ólíklegri, þá bornir saman við konur, til að greina frá því að ofbeldi sé eða hafi verið til 

staðar. Mögulegt er að fleiri karlmenn verði fyrir ofbeldi af hálfu kvenna en viðurkenni 

það ekki (Christopher, 2008). 

 Margar ástæður geta legið að baki þess af hverju karlmenn viðurkenna síður að 

þeir hafi verið þolendur makaofbeldis. Því er það mjög mikilvægt fyrir sérfræðinga, 

fræðimenn og heilbrigðisstarfsmenn sem starfa með þolendum ofbeldis, að vita að 

karlmenn geta einnig verið þolendur makaofbeldis og að þeir eiga erfiðara með að 

viðurkenna ofbeldið (Christopher, 2008; Lövestad og Krantz, 2012; Páll Biering, 2007; 

Plauborg og Helweg-Larsen, 2012; Shuler, 2010).  

 

6.1  Birtingarmyndir ofbeldis gegn karlkyns þolendum 

Birtingarmyndir ofbeldis gegn karlmönnum í nánum samböndum er ekki ýkja ólík þeirri 

mynd sem birtist hjá kvenfólki. Karlmenn eru líklegri til þess að verða fyrir mun meira 

andlegu ofbeldi en líkamlegu, þó svo að líkamlegt ofbeldi geti átt sér stað. Konur eru til 

að mynda mun líklegri til að verða fyrir líkamlegu ofbeldi samhliða andlegu ofbeldi 

(Migliaccio, 2001). Konur eru aftur á móti líklegri til að notast við hluti eða áhöld til að 

valda líkamlegum áverkum á meðan karlmenn eru líklegri til að beita líkamlegum styrk 

(Drijber, Reijnders og Ceelen, 2013).  

Tólf karlkyns þátttakendur, allir þolendur líkamlegs- og andlegs ofbeldis tóku 

þátt í danskri eigindlegri rannsókn, framkvæmd af Plauberg og Helweg-Larsen (2012). 

Þeir höfðu allir upplifað ofbeldi af hálfu kvenkyns maka síns af einhverju tagi og höfðu 

allir svipaða sögu að segja. Ofbeldið gegn þeim hafði stigmagnast eftir því sem lengra 

leið á sambandið. Oftast var ofbeldið tilefnislaust en hafði mikil áhrif á andlega líðan 

karlmannanna. Karlmennirnir sögðu flestir frá því að hegðun maka þeirra hafi algjörlega 

verið stjórnað af skapi þeirra hverju sinni. Andrúmsloftið var stundum gott en aðra daga 

slæmt þar sem andlegu ofbeldi var beitt, niðurlægjandi ummæli viðhöfð og hótanir 

stöðugar í þeirra garð (Plauborg og Helweg-Larsen, 2012). Ummæli þeirra eru í samræmi 

við það að karlmenn eru líklegri til að sæta andlegu ofbeldi fremur en líkamlegu af hendi 

maka sinna líkt og Migliaccio (2001) bendir á í grein sinni.  

Í þýskri eigindlegri rannsókn, sem framkvæmd var af Jungnitz, Lenz, Puchert, 

Phue og Walter (2004) á 200 karlkyns þolendum ofbeldis í nánum samböndum, kemur 

fram að karlmenn gera sér oft ekki grein fyrir því að ofbeldi gegn þeim sé viðhaft. Er það 

einkum vegna þess að ofbeldi sé beitt í andlegu formi og hefur jafnvel viðgengst til 

lengri tíma, jafnvel frá æskuárum. Þar segir að þrír á móti hverjum fimm karlmönnum í 

rannsókninni, sem höfðu verið þolendur makaofbeldis, höfðu á einhvern hátt upplifað 

andlegt ofbeldi í æsku. Þar kemur einnig fram að karlmenn geta einnig upplifað 

líkamlegt ofbeldi af ólíku tagi en flestir sögðu þó að ofbeldið hafi birst á nokkra vegu. 

Þeir voru slegnir utan undir, bitnir eða klóraðir til blóðs, sparkað í þá, þeim ýtt harkalega 

eða ráðist á þá með hlutum eða áhöldum. Niðurstöður rannsóknarinnar benda til þess 

að karlmenn eru í meiri hættu á að verða beittir líkamlegu ofbeldi með áhöldum eða 

hlutum af hendi kvenna fremur en að konur beiti þá ofbeldi með líkamsstyrk sínum 

(Cook, 1997). Karlmenn sem upplifa andlegt ofbeldi af hendi núverandi eða fyrrverandi 

kvenkyns maka til lengri tíma eru í meiri hættu á að verða beittir líkamlegu ofbeldi 

seinna meir (Jungnitz, Hans-Joachim , Puchert, Phue og Walter, 2004). Því er með sanni 

hægt að segja að karlmenn geti orðið fyrir samskonar ofbeldi af hendi kvenna líkt og 

konur af hendi karla (Plauborg og Helweg-Larsen, 2012).  

 Kynferðislegt ofbeldi gegn karlmönnum er mun sjaldgæfara en það ofbeldi sem 

karlmenn gjarnan upplifa í nánum samböndum (Jungnitz o.fl., 2004). Hver sem ástæðan 

reynist vera þá sýnir rannsókn Jungnitz og félaga (2004) að karlmenn viðurkenna síður 

að kynferðislegt ofbeldi hafi átt sér stað. Ástæðan getur verið margvísleg en einkum er 

það skömm sem ýtir undir það að þeir viðurkenna það síður, þá sérstaklega af hendi 

kvenkyns maka. Ofbeldið gegn þeim getur birst á ólíkan hátt líkt og annars konar 

ofbeldi. Fimm af hverjum 200 karlmönnum sem viðurkenndu að hafa upplifað 

kynferðislegt ofbeldi sögðu að konur þeirra hafi neitt þá til kynferðislegra maka gegn 

þeirra vilja. Fremur færri hafa upplifað þvingun til kynferðsilegra athafna með öðrum 

eins og þriðja aðilla, eða þrír á móti hverjum 200 mönnum.  

 Mikilvægt er að þekkja einkenni ofbeldis og hverskonar ofbeldi karlmenn verða 

fyrir af hendi kvenkyns maka sínum. Langvarandi ofbeldisaðstæður geta haft miklar 

afleiðingar í för með sér til langs tíma, bæði fyrir þolanda og samfélagið í heild (Cook, 

1997). 

6.2  Einkenni þolenda   

Hver sem er getur orðið fyrir ofbeldi í nánum samböndum. Rannsóknir í gegnum tíðina 

hafa sýnt að þolendur ofbeldisins bera með sér oftar en ekki svipuð einkenni. Fólk skal 

varast að tengja ofbeldi í nánum samböndum ávallt við einstaklinga sem bera með sér til 

dæmis ákveðin einstaklingseinkenni eins og manneskja sem kemur frá ofbeldisheimili, á 

við drykkjuvandamál að stríða og svo framvegis. Aftur á móti geta ýmsir þættir 

samfélagsins og nánasta umhverfi einstaklinga vissulega aukið líkurnar á því að þeir 

verði þolendur ofbeldis í nánum samböndum (Ingólfur V. Gísalson, 2008). 

 Í rannsókn Hines og Douglas (2010) kemur fram að meirihluti viðmælanda þeirra 

sem upplifðu ofbeldi frá maka sínum voru hvítir (tæp 86%). Við niðurstöður fengust 

einnig að meirihluti viðmælenda voru hávaxnir og í þyngri kantinum. Viðmælendurinir 

voru flestir með hærri tekjur og almennt vel menntaðir. Flestir karlmannanna voru í 

atvinnu á meðan rannsókn stóð. Aðeins 13% viðmælenda voru atvinnulausir eða komnir 

af atvinnumarkaði sökum aldurs. Í rannsókn þeirra var hlutfall karlmanna af erlendum 

uppruna um 25%.  

Oft veltir fólk því fyrir sér af hverju sumir verði fyrir ofbeldi en aðrir ekki og hvað það 

sé sem einkenni þá. Hines og Douglas (2010) segja að engu máli skipti hvernig 

einstaklingar séu, litarhaft þeirra, aldur, kyn, trú, menntun, fjölskylda eða aðrir þættir 

hafi ekki áhrif á það hvort þeir verði fyrir ofbeldi. Að Þeirra mati getur hver sem er orðið 

fórnalamb ofbeldis. Vissulega er það rétt að hver sem er getur orðið fórnalamb ofbeldis. 

Hinsvegar hafa rannsóknir sýnt að þolendur ofbeldis eru líklegri til að hafa upplifað 

ofbeldi frá æsku. Yngri kalmenn og karlmenn sem eru komnir á efri árin eru í meiri 

hættu á að verða beittir ofbeldi. Þá eru lágar tekjur, atvinnuleysi, geðræn vandamál, og 

vímuefna- og áfengisneysla talin geta aukið líkurnar á því að verði fyrir ofbeldi. Samspil 

þessara þátta geta svo haft áhrif á ástæður og getur vægi hvers og eins verið 

mismunandi og haft mismunandi afleiðingar (Páll Biering, 2012; Cook, 1997).  

6.3  Afleiðingar fyrir þolandann 

Þegar skoðað er ofbeldi í nánum samböndum er ekki hjá því komist að fjalla stuttlega 

um þær afleiðingar sem ofbeldið felur í sér gagnvart karlkyns þolendum. Til að mynda 

hefur líkamlegt- og kynferðislegt ofbeldi verið meira kannað en andlegt ofbeldi og þá 

einkum vegna sýnileika þess og því auðveldara að bera kennsl á það. En að öllu jöfnu 

hefur líkamlegt-, kynferðislegt- og tilfinningarlegt ofbeldi jafn slæmar afleiðingar í för 

með sér. Þá má í raun skipta afleiðingum ofbeldis í tvennt. Annars vegar eru það 

skammtíma afleiðingar sem koma strax í ljós í kjölfar ofbeldisins og hinsvegar langtíma 

afleiðingar sem fylgja þolanda í langan tíma eftir að ofbeldinu lýkur. Þær skammtíma 

afleiðingar sem birtast eru meðal annars breytingar á tilfinningalegum viðbrögðum eins 

og a) mikil depurð, hræðsla og reiði, b) afneitun, c) kenna sjálfum sér um ofbeldið, d) 

neikvæð sjálfsmynd, e) samskipta- og félagsleg vandamál eins og einangrun og f) skert 

tengslamyndun. Slíkt ástand getur leitt til þess að þolandinn á til dæmis erfiðara með að 

treysta öðrum. Langtíma afleiðingar hafa að geyma einkenni eins og sálfélagslega 

örðugleika, neikvæða sjálfsmynd, mikla einangrun, reiði, hegðunarvandamál, minni 

samskipti við aðra og ýmsir samfélags- og félagslega erfiðleika (Velferðarráðuneytið, 

e.d.). Þess ber að geta að þessir listar eru ekki tæmandi þar sem skammtíma- og 

langtíma afleiðingar ofbeldis hafa að geyma fjöldan allan af einkennum. Einkennin geta 

síðan verið mismunandi eftir einstaklingum (Velferðarráðuneytið, e.d.).  

Afleiðingar ofbeldis í nánum samböndum gagnvart karlmönnum svipa mjög til 

þeirra einkenna sem konur upplifa (Kimber, 2008). Hines og Malley-Morrison (2001) 

benda á í rannsókn sinni að þeir karlmenn sem upplifa ofbeldi bæði í æsku og á 

fullorðinsárum eiga það til að finna til mikillar hræðslu, skammar, sjálfsóöryggis og lítils 

sjálfsálits. Þar sem þeir eru líklegir til að hafa áður upplifað ofbeldi eru líkur á því að þeir 

glími við langtímaafleiðingar sem geti haft áhrif á núverandi ástand þeirra 

(Velferðarráðuneytið, e.d.). Að auki  benda þeir á að karlmenn sem ekki hafa slíka 

reynslu frá æsku finna samt sem áður fyrir svipuðum einkennum og þeir sem hafa sætt 

ofbeldi í æsku. (Velferðarráðuneytið, e.d.).  

Þolendur sem hafa upplifað misbrest í uppeldi í æsku eiga í meiri hættu á að leiðast 

út í samskonar ástand á fullorðinsárum, þá einkum í nánum samböndum samanborið við 

þá sem ekki hafa upplifað eða orðið vitni af ofbeldi í æsku (Dutton og White, 2013). 

Langtímaafleiðingar eins og þunglyndiseinkenni og streita geta birst meðal karlkyns 

þolnda og samhliða því geta einkenni eins og neikvæðir sálrænir kvillar og 

áfallastreituröskun gert vart við sig (Drijber, Reijnders og Ceelen, 2013). 

Áfallastreituröskun er til að mynda kvíðaröskun sem er ein afleiðing áfalla, en áfallið 

getur verið í formi ofbeldis. Endurtekið ofbeldi gagnvart þolanda getur leitt til þróunar á 

kvíða sem síðar meir getur leitt til áfallastreituröskunar. Áfallastreituröskun getur einnig 

viðgengst mörgum árum eftir að ofbeldinu lýkur (Velferðarráðuneytið, e.d.).  

 

6.4  Erfiðleikar við að yfirgefa makann 

Til að skilja betur af hverju karlmenn viðurkenna síður ofbeldið er mikilvægt að skoða 

hvers vegna reynist erfitt að yfirgefa ofbeldiskonuna og þær hindranir sem standa í vegi 

fyrir þeim (Dutton og White, 2013; Hines og Douglas, 2010; Plauborg og Helweg-Larsen, 

2012).  

Fórnalömb ofbeldis í samböndum gera sér oft grein fyrir vandamálinu en kjósa 

samt sem áður að fara ekki frá geranda. Margir velta því fyrir sér af hverju einstaklingar 

láta bjóða sér upp á ofbeldið og af hverju þeir yfirgefa ekki makann sinn. Ástæðurnar 

geta verið margar og um leið ólíkar eftir einstaklingum en oftar en ekki er um brotna 

sjálfsmynd að ræða. Sjálfásakanir er algengur kvilli hjá þolanda en þá reynir þolandi að 

gera lítið úr ofbeldinu og á það til að verja hegðun gerandans (Goldsmith, 2006; Hines 

og Douglas, 2010). Samkvæmt rannsókn Dutton og White (2013) eru karlmenn líklegri til 

að gera lítið úr því ofbeldi sem þeir verða fyrir. Stets og Straus (1992) benda á í fyrri 

rannsókn sinni frá árinu 1985, sem var framkvæmd á 6002 einstaklingum af báðum 

kynjum, þá leituðu karlmenn síður til lögreglu eða heilbrigðisstofnanna, sama í hvernig 

formi ofbeldinu var beitt eða hversu alvarlegt það reyndist vera. Niðurstöður þeirra 

leiddu í ljós að minna en eitt prósent karlmanna höfðu á einhverjum tímapunkti 

ofbeldisins tilkynnt athæfið til lögreglu. Aðeins tvö prósent karlmannanna leituðu til vina 

eða ættingja. Karlmenn eru því líklegri en konur til að gera lítið úr ofbeldinu, viðurkenna 

það síður eða leita sér síður aðstoðar (Dutton og White, 2013). 

 Ýmsar kenningar hafa verið lagðar fram sem hugsanlega geta skýrt hvers vegna 

einstaklingar yfirgefa ekki maka sinn. Í kenningu Seligman um lært hjálparleysi er fjallað 

um ákveðin einkenni sem koma fram hjá þolanda þegar hann reynir allt til að breyta 

ástandinu en getur það ekki. Einkenni geta meðal annars verið: vonleysi, streita, 

sálfræðileg vandamál, finnst hann engu geta breytt, kenna sjálfum sér um, minni 

matarlyst og minni vilji til að breyta aðstæðum (Bell og Naugle, 2005; Kvennaathvarf, 

2004). Seligman þróaði kenningu sína fyrst og fremst út frá kvenkyns þolendum. En 

rannsóknir hafa sýnt að karlkyns þolendur glíma við svipuð einkenni og konur (Dutton 

og White, 2013 ). 

 Margvíslegar ástæður geta legið baki þess hvers vegna það reynist oft erfitt fyrir 

karlkyns þolanda að yfirgefa ofbeldiskonuna. Innri og ytri togstreita getur myndast og 

haft mikil áhrif á þolandann. Eins og andleg líðan hverju sinni og félagslegar aðstæður, til 

dæmis atvinnuleysi og fjárhagsvandi, en þessir þættir geta haft áhrif á ákvörðun þeirra 

(Drijber, Rijnders og Ceelen, 2013; Beckett og Taylor, 2010).  

 Ef við lítum til karlkyns þolenda þá finna þeir vissulega fyrir ákveðnum 

hindrunum. Karlmenn líkt og konur sem búa í ofbeldissambandi upplifa hindranir þegar 

þeir reyna að koma sér út úr aðstæðunum (Dutton og White, 2013; Plauborg og Helweg-

Larsen, 2012). Hines og Douglas (2010) vilja meina að nokkrar ástæður séu til staðar 

fyrir því hvers vegna það reynist erfitt fyrir karlmenn að yfirgefa sambandið. Í fyrsta lagi 

er erfiðara að yfirgefa sambandið ef börn eru til staðar. Í öðru lagi virðast karlmenn líta 

á hjúskaparheit hjónabandsins alvarlegum augum og vilja síður slíta það. Í þriðja lagi er 

sú ást sem þeir bera til konunnar og hræðslan við að missa tengsl við hana og börnin. Í 

fjórða lagi virðast sumir karlmenn hafa trú á því að konan geti breyst. Í fimmta lagi er 

veik félagsleg og samfélagsleg staða ein hindrun þess að þeir fari frá maka, eins og til 

dæmis að vera illa fjárhagslega staddir. Í sjötta og síðasta lagi, og ein algengasta 

ástæðan, er skömmin, fordómar samfélagsins og niðurlæging sem fylgir því að vera 

beittur ofbeldi af núverandi eða fyrrverandi kvenkyns maka, unnustu eða sambýliskonu 

(Cook, 1997; Dutton og White, 2013; Plauborg og Helweg-Larsen, 2012).  

Hér á eftir verður fjallað um algengar hindranir sem karlmenn upplifa er þeir íhuga 

að fara frá fyrrverandi eða núverandi unnustu eða sambýliskonu. En þær geta hjálpað 

við að skilja hvers vegna það reynist oft erfitt fyrir brotaþola að stíga fram og viðurkenna 

ofbeldið.   

 

6.4.1  Hræðsla, niðurlæging og fordómar  

Fordómar og hræðsla eru  áhrifavaldar þess að karlmenn leiti sér síður hjálpar. 

Karlmenn virðast vera líklegri til þess að óttast þau viðbrögð sem aðilar, eins og til 

dæmis fræðimenn, sérfræðingar sem starfa með þolendum ofbeldis, lögregla og 

heilbrigðisstarfsmenn, muni láta í ljós ef þeir viðurkenna að þeir séu fórnalömb ofbeldis 

í nánum samböndum. Þá virðist sem karlmenn séu almennt hræddari við afleiðingar 

þess að viðurkenna að ofbeldi sé til staðar, þá sérstaklega sem þeir verða fyrir af hálfu 

kvenmanns (Dutton og White, 2013; Hines, Brown og Dunning, 2007; Hines og Douglas, 

2010).  

Hines og Douglas (2010) segja í rannsókn sinni, framkvæmd á 302 karlmönnum 

sem allir höfðu verið þolendur ofbeldis í nánum samböndum, að karlmenn séu hræddir 

við að finna fyrir vissri niðurlæginu þegar kemur að því að leita sér hjálpar hjá 

félagsráðgjöfum, heilbrigðisstarfsmönnum eða lögreglu. Þá séu þeir einkum hræddir við 

að verða að athlægi, að þeim verði ekki trúað, að það verði hlegið að þeim, að lítið verði 

gert úr ofbeldinu eða að ekki verði litið á þá sem raunverulega þolendur.  

Hines og Douglas (2010) telja einnig að sú staðalímynd um karlmennskuna sem 

skapast hefur í gegnum tíðina, þá einkum sú ímynd sem karlmenn eiga að bera í nánum 

samböndum, hafi ýtt undir erfiðleika með að viðurkenna ofbeldið og hræðslu við að 

leita sér hjálpar. Þá hefur karlmennskuímyndin á því sviði leitt til þess að litið sé á þá 

sem sterka aðila í samfélaginu, bæði félagslega og efnahagslega. Þeir eiga að vera 

líkamlega og andlega sterkari og eiga þar af leiðandi að geta átt auðveldara með að flýja 

aðstæður eða stoppa ofbeldið án þess að skaðast af því líkamlega eða andlega. 

Karlmenn sem upplifa ofbeldi eiga að finnast ofbeldið léttvægt og að það hafi engar 

alvarlegar skammtíma eða langtíma afleiðingar í för með sér. Loks er talið að karlmenn 

séu, eins og áður segir, sterkari í samfélaginu miðað við konur og geti þar af leiðandi átt 

auðveldara með að yfirgefa aðstæður sem hætta stafar af. Sex af hverjum tíu 

þátttakendum rannsóknarinnar töldu að ein meginástæða þess að þeir yfirgáfu ekki 

ofbeldiskonuna væri sú að þeir væru hræddir við afleiðingar, viðbrögð og skoðanir 

annarra. Jafnframt að þeir skömmuðust sín fyrir að núverandi eða fyrrverandi konur 

þeirra eða unnustur væru að beita þá ofbeldi.  

Karlmenn finna fyrir vissum fordómum í samfélaginu þegar kemur að því að segja frá 

ofbeldinu. Menn sem eru taldir vera gerendur ofbeldis eru illa liðnir af réttarkerfinu en 

það sama má segja um karlmenn sem eru þolendur þess (Dutton og White, 2013). Líkt 

og Russel (2012) bendir á í grein sinni þá fá karlmenn síður hjálp frá réttarkerfinu þegar 

kemur að því að fá vernd frá kvenkyns geranda. Ofbeldi sem karlmenn verða fyrir af 

hendi kvenna er ekki litið eins alvarlegum augum, líkt og gert er þegar konur verða fyrir 

ofbeldi af hendi karla. Þá er talið að ofbeldið hafi hvorki skaðleg áhrif né neikvæðar 

afleiðingar í för með sér, sé því beitt af konu (Dutton og White, 2013). Þrátt fyrir það 

hafa rannsóknir sýnt að ofbeldi geti haft neikvæðar afleiðingar í för með sér fyrir 

einstaklinga. Þá geti ofbeldið leitt til þess að einstaklingar einangrist og ýmsar 

afleiðingar geta gert vart við sig (Drijber, Reijnders og Ceelen, 2013; Dutton og White, 

2013; Páll Biering, 2012; Velferðarráðuneytið, e.d.). Rannsókn Cook (1997) á 30 karlkyns 

þolendum ofbeldis leiddi í ljós að þeir karlmenn sem leituðu hjálpar til lögreglu, fengu 

yfirleitt ekki tilætluð viðbrögð. Viðbrögð lögreglunnar vory yfirleitt þannig að hún sinnti 

ekki útkallinu sem skyldi eða hunsaði alvarleika þess. Jafnframt upplifðu nokkrir 

karlmannanna að lögregla hefði í raun litið á þá sem gerendur ofbeldisins heldur en 

raunverulega þolendur. Einnig kom fram að karlmennirnir fengu ekki þá vernd sem þeir 

óskuðu eftir. En líkur eru  á því að sú sýn geti ýtt undir það að karlmenn líta ofbeldið 

síður alvarlegum augum. 

6.4.2  Að halda í þá vona að ofbeldinu ljúki 

Margir karlar halda í þá trú að konan geti breyst og ofbeldinu ljúki (Hines og Douglas, 

2010). Við upphaf sambanda eða hjónabanda myndast oft tengsl sem tilkomin eru 

vegna ástar og umhyggju sem leiða til þess að sterk persónuleg tengsl myndast milli 

aðila. Þá virðist vera erfiðara fyrir karlmenn í hjónabandi að slíta þeim trúarlegu heitum 

sem þeir strengdu við upphaf þess (Hines og Douglas, 2010). 

 Í rannsókn Hines og Douglas (2010), á 302 karlkyns þolendum, sögðust tæplega 30% 

ekki vilja yfirgefa konuna sína vegna þeirra skuldbindinga sem fylgdu því að vera í 

hjónabandi. En rúmlega 60% vildu ekki fara frá maka sínum vegna þess að þeir töldu að 

aðstæður myndu breytast til hins betra. Í rannsókn Plauborg og Helweg-Larsen (2012), á 

karlkyns þolendum ofbeldis, kom fram að konur þeirra gáfu þeim misvísandi skilaboð. 

Suma daga voru þær elskulegar og ástríkar en svo koma slæmu dagarnir og ofbeldi var 

beitt. Þá virtist ofbeldið koma þeim að óvörum og upp úr þurru. Þegar á þennan stað var 

komið virtust karlmennirnir vera gjarnir til að afsaka hegðun kvenna sinna með orðum 

eins og „Hún er bara eitthvað veik“ eða „Hún er ekki alltaf svona“. Töldu þeir jafnvel 

miklar líkur á því að þær gætu breyst fyrst að þeir upplifðu góða daga með þeim. Auk 

þess virtust þeir vera líklegir til að líta á sig sem „bjargvætt“ konunnar, þar að segja að 

þeir gætu hjálpað henni. Viðmælendurnir virtust líta raunverulega á konuna sem veikan 

einstakling sem þyrfti á aðstoð að halda, fremur en að horfa á sig sem þolanda. Með því 

móti voru þeir líklegri til að gera lítið úr því ofbeldi sem þeir urðu fyrir.  

 

6.4.3 Hræðsla um að missa tengsl við börnin og um öryggi þeirra 

Ein hindrun þess að karlmenn yfirgefa maka sinn síður eru tengsl við börnin (Hines og 

Douglas, 2010; Hines og Malley-Morrison, 2001). Karlmenn sem eiga börn með geranda 

virðast vera ólíklegri til að fara frá konum sínum því þeir hræðast afleiðingar þess (Hines 

og Morisson, 2001). Í rannsókn Hines og Malley-Morrison (2001) sögðu nokkrir 

viðmælendur þeirra að yfirleitt héldu þeir að konan hefði ríkari rétt þegar kemur að 

ákvörðun um, hver skuli fara með forsjá. Ef við lítum á réttindi barna á Íslandi þegar 

kemur að forsjá, segir að börn eigi rétt á að umgangast báða foreldra sína. En rétturinn 

felur í sér skyldu foreldra til að ráða högum barnsins, það er að segja hvað sé því fyrir 

bestu (Sýslumenn, 2013).  

Viðmælendur í rannsókn Hines og Malley-Morrison (2001), óttuðust einnig þau 

málaferli sem fylgdi því að reyna að fá forsjá barna sinna og hversu langan tíma það gæti 

tekið. Þá er mikilvægt að benda á að foreldrum ber skylda að annast börn sín á sem 

hentugasta og mögulegasta hátt hvað varðar umhyggju, vernd og virðingu (Sýslumenn, 

2013). 

Hines og Malley-Morrison (2001) benda einnig á að karlmenn vilji síður fara með 

málið lengra, því þeir óttast það að konan fái fulla forsjá barnanna og þar með verði 

réttindi þeirra lítil sem engin. Þá eru þeir fyrst og fremst smeykir við þær afleiðingar sem 

af því hlotnast ef mæðurnar fá fulla forsjá yfir börnunum. Eins að ofbeldið muni bitna 

fyrst og fremst á börnunum, ef þeir yfirgefa sambandið og að þeir geti ekki verndað þau.  

Í rannsókn Cook (1997) kemur fram að þeir karlmenn sem áttu börn höfðu á 

einhvern hátt verið útilokaðir frá börnunum sínum þegar þeir reyndu að krefjast réttar 

síns. Þá upplifðu þeir einna helst að móðirin hindraði þá í að hitta börn sín eða sakaði þá 

jafnvel um að hafa beitt börnin kynferðislegu ofbeldi. En þessar útilokanir gátu leitt til 

þess að þeir misstu rétt sinn á að umgangast börn sín.  

6.4.4 Veik efnahagsleg staða 

Í rannsókn Hines og Douglas (2001) bentu viðmælendur á að veik efnahagsleg staða 

þeirra hefði til dæmis áhrif á það hvort þeir hefðu andlega burði til að yfirgefa 

sambandið. Rúmlega 50% þeirra sögðu að þeir væru ekki nægilega fjárhagslega vel 

staddir til að standa á eigin fótum ef þeir færu. Eins fannst þeim þeir vera tilneyddir til 

að sjá fyrir konunni fjárhagslega ef þeir yfirgæfu hana. Karlmönnum getur fundist þeir 

vera skyldugir til að sjá fyrir konu sinni og börnum, þegar við á.    

Karlmenn eru oftast helsta fyrirvinnan á heimilinu, þó svo að atvinnutækifæri 

kvenna hafi aukist í gegnum árin. Rannsóknir hafa sýnt að karlmaðurinn er oftast 

tekjuhærri en konan sem leitt hefur til þeirrar mýtu að karlmenn eiga því auðveldara 

með að fara (Cook, 1997; Hines og Douglas, 2010). 

 Eins og fram kemur í rannsókn Cook (1997) þá er yfirleitt gert ráð fyrir því að 

auðveldara sé fyrir karlmenn að yfirgefa ofbeldisfullt samband, því þeir hafi yfirleitt 

hærri tekjur. Ekki aðeins séu þeir líklegri til að hafa betri tekjur, heldur virðast bankar 

bera meira traust til karlmanna.   

7  Úrræði  

Þegar ofbeldi á sér stað í nánum samböndum er mikilvægt að árangursrík úrræði séu til 

staðar fyrir þolendur. Árangursrík úrræði geta stuðlað að betri heilsu og bata 

einstaklingsins og aukið því líkur á að einstaklingur komist úr viðjum ofbeldisins. Þegar 

einstakligur er beittur ofbeldi geta afleiðingar þess smitað út frá sér í nærumhverfi hans, 

eins og til nánustu aðstandenda hans. Þess vegna er mikilvægt að úrræðin beinist ekki 

einungis að þolandanum sjálfum heldur einnig að hans nánustu aðilum  (Ingólfur V. 

Gíslason, 2008).  

Hér á landi eru til ýmiskonar úrræði fyrir þolendur ofbeldis. Flest úrræði virðast þó 

beinast fyrst og fremst að konum og börnum sem sæta ofbeldi heima fyrir. Aftur á móti 

er að finna einstök úrræði sem karlkyns þolendur geta nýtt sér. Í boði fyrir þá eru ýmis 

grasrótarsamtök sem veita stuðning eins og Stígamót, Drekaslóð og Aflið bjóða upp á. 

Auk þess geta karlmenn leitað til fagaðilla eins og félagsráðgjafa, geðlækna, einstaklings- 

og fjölskyldurágjafa og sálfræðinga. Hjá fagaðillum er karlkyns þolendum veitt 

viðtalsmeðferð sem getur hjálpað þeim á að komast úr viðjum ofbeldisins. Yfirleitt eru 

fagaðillar sjálfstarfsræktir einstaklingar en einnig starfa þeir innan ýmissa 

grasrótarsamtaka og eins innan bráðamóttöku Landspítlans þangað sem þolendur 

ofbeldis geta leitað.   

Samtökin Stígamót, Drekaslóð og Aflið berjast gegn hverskyns ofbeldi sem 

einstaklingar verða fyrir. Þó ber að nefna að Stígamót sérhæfir sig aðallega í 

kynferðislegu ofbeldi. Stígamót, Drekaslóð og Aflið fá öll styrki frá ríkinu ásamt ýmsum 

styrkjum frá almenningi og stofnunum. Í einstaka tilfellum nýta þolendur ofbeldis einnig 

úrræði sem félagsþjónustan hefur upp á bjóða eins og fjárhagsaðstoð, sem getur 

hjálpað þeim að standa á eigin fótum (Ingólfur V. Gíslasson, 2008).  

7.1  Stígamót 

Stígamót eru grasrótarsamtök með það markmið að berjast gegn kynferðisofbeldi. 

Samtökin er staður þar sem einstaklingar geta leitað til, bæði karlar og konur, sem hafa 

verið beitt kynferðislegu ofbeldi. Stígamót var stofnað árið 1990 og er staðsett í 

Reykjavík. Í Stígamótum geta þolendur ofbeldis fengið viðeigandi aðstoð í formi viðtala 

og deilt reynslu sinni með öðrum. Starfsfólk Stígamóta veitir ekki einungis hjálp í formi 

viðtala heldur einnig veigamikla þjónustu í gegnum síma og með tölvupósti, kjósi 

einstaklingar þá leið frekar (Stígamót, 2013). Jafnframt vinna Stígamót í því að efla 

þekkingu almennings og ýmissa starfshópa. Þá er boðið upp á ýmis námskeið og fræðslu 

sem meðal annars getur nýst í starfi sérfræðinga sem mæta þolendum ofbeldis. 

Starfsfólk Stígamóta tekur virkan þátt í því að efla umræðu kynferðisofbeldis, til dæmis í 

fjölmiðlum, skólum, sjónvarpi og á málstofum. Samtökin njóta styrkja frá ríkinu og af 

ýmsum félagasamtökum. Þjónustan er ókeypis öllum einstaklingum, 18 ára og eldri sem 

hafa lent í einhverskonar kynferðisofbeldi. Mál einstaklinga sem eru undir 18 ára aldri 

flokkast undir barnaverndarmál. Þá er mikilvægt að benda á að starfsfólk vinnur einnig 

með fjölskyldu og aðstandendum þolenda ef þess er óskað. Með því er hægt að vinna að 

betri bata ef stuðningur er einnig til staðar fyrir nánustu aðila þolenda (Stígamót, e.d.a).  

 Þegar karlmenn verða fyrir kynferðislegu ofbeldi geta þeir leitað til Stígamóta. 

Til að byrja með er þeim veitt einstaklingsviðtal en síðar meir geta þeir nýtt sér 

svokallaða sjálfshjálparhópa. Þeir hópar eru með það markmið að veita þolendum 

mikilvægan styrk í bataferlinu. Styrkurinn felst í því að þolendur geta deilt reynslu sinni 

og leitað stuðnings hvor hjá öðrum. Með slíku hópastarfi eru taldar meiri líkur á því að 

þolendur nái að rjúfa þögn sína og verða síður einangraðir bæði frá samfélagi og 

nánasta umhverfi. Hóparnir eru meðal annars taldir geta hjálpað þolendum að öðlast 

aukið sjálfstraust (Stígamót, e.d.b). Ef bornar eru saman ársskýrslur Stígamóta, frá árinu 

2008 og 2013, sést að karlkyns þolendum hefur fjölgað. Frá árinu 2008 var aðeins einn 

karlkyns sjálfshjálparhópur starfræktur í Stígamótum en árið 2013 voru þeir orðnir tveir 

(Stígamót, 2008, 2013).  

 Einstaklingar sem nýta sér aðstoð Stígamóta koma gjarnan þangað til að vinna úr 

áföllum. Þeir leita ekki aðeins til Stígamóta vegna kynferðisofbeldis þó að samtökin taki 

sérstaklega á þeim málaflokki. Þá leita þolendur einnig til þeirra til dæmis vegna ofsókna 

ofbeldismanns, og líkamlegs- og andlegs ofbeldis (Stígamót, 2008). Árið 2008 leituðu 

samtals 26 karlmenn til Stígamóta. Árið 2013 leituðu samtals 58 karlmenn til samtakana. 

Aukning karlkyns þolenda er því töluverð frá árunum 2008 til 2013, eða hefur rúmlega 

tvöfaldast. Ekki fengust upplýsingar af hvaða kyni gerendur voru hverju sinni (Stígamót, 

2008, 2013).  

Innan samtakanna starfa samtals átta konur auk annarra starfsmanna sem eru í 

hlutastarfi. Þar er að finna til dæmis félagsráðgjafa, sálfræðing og uppeldis- og 

menntunarfræðing. Þess ber að geta að konurnar hafa því menntun sem nýtist vel í 

starfinu (Stígamót, e.d.c). Nú árið 2014 hefur Stígamót ráðið karlmann til starfa. Árið 

2013 var 18 prósent skjólstæðinga þeirra karlmenn og því telja samtökin nauðsynlegt að 

ráða til sín karlkyns ráðgjafa. Með því geta karlkyns þolendur leitað til ráðgjafa af sama 

kyni ef þeir óska þess (Mbl.is, 2014).  

7.2  Drekaslóð 

Drekaslóð er grasrótarsamtök rekin af styrkjum bæði frá ríki og ýmsum stofnunum. 

Drekaslóð er fræðslu- og þjónustumiðstöð fyrir þolendur ofbeldis og aðstandendur 

þeirra. Drekaslóð var stofnað árið 2010 af Bergrúnu Sigurðardóttir, Guðrúnu Ebbu 

Ólafsdóttir, Hjördísi Guðlaugsdóttur, Ingibjörgu Kjartansdóttur, Ruth Ásdísardóttur, 

Sigríði Breiðfjörð Sigurðardóttur og Thelmu Ásdísardóttur (Drekaslóð, 2010). 

Samtökin bjóða upp á einstaklingsviðtöl og hópastarf gegn gjaldi. Einnig standa þau 

fyrir ýmiskonar fræðslu um ofbeldi á almennum vettvangi. Drekaslóð kemur einnig að 

opinberri umfjöllun með það að markmiði að auka þekkingu almennings og fræðimanna 

á helstu einkennum og afleiðingum ofbeldis. Drekaslóð er staðsett í Reykjavík en er 

einnig með aðsetur á Ólafsfirði. Þess má geta að starfsfólk innan Drekaslóðar er að finna 

á landinu öllu, til að mynda eru veitt viðtöl á Selfossi, Akranesi, Norðurlandi og í 

Reykjanesbæ. Menntun starfsólksins er misjöfn en innan samtakanna starfa meðal 

annars hjúkrunarfræðingur og kennarar (Drekaslóð, e.d.a). Innan samtaka er ekki 

starfandi félagsráðgjafi en Thelma Ásdísardóttir, einn stofnandi samtakana, segir að þau 

séu í daglegum samskiptum við þá í gegnum félagsþjónustur víða (Thelma Ásdísardóttir 

munnleg heimild, 22. apríl 2014).  

Helsta markmið Drekaslóðar er að veita þolendum og aðstandendum ofbeldis 

viðeigandi ráðgjöf í formi einkaviðtala, fræðslu eða hópastarfi sem getur stuðlað að bata 

hjá einstaklingum (Drekaslóð, e.d.b).  

7.3  Aflið 

Aflið er úrræði fyrir einstaklinga sem beittir hafa verið ofbeldi. Samtökin Aflið voru 

stofnað árið 2002 og eru staðsett á Akureyri. Í upphafi var þetta hugsað sem 

reynsluverkefni á vegum Stígamóta. Vegna fjölda eftirspurna var ákveðið að verkefninu 

skyldi haldið áfram og hefur verið starfandi alveg til dagsins í dag. Starfsmenn Aflsins 

taka á móti einstaklingum, bæði þolendum og aðstandendum þeirra, sem hafa orðið 

fyrir kynferðislegu og/eða annarskonar ofbeldi. Samtökin  bjóða upp á einstaklingsviðtöl 

og einnig sjálfshjálparhópa sem ætlaðir er fyrir bæði kynin. Aflið eru einu samtök 

landsins sem bjóða upp á símavakt allan sólarhringinn sem einstaklingar geta leitað til 

sér að kostnaðarlausu. Líkt og hjá Stígamótum er helsta markmið Aflsins meðal annars 

að fræða almenning sem og stofnanir um ofbeldi og afleiðingar þess. Þá er gjarnan farið 

í skóla, ýmis félagssamtök og fleiri aðila til að efla þekkingu á því sviði (Aflið, 2013.).  

Mikil aukning hefur verið á því að karlkyns þolendur leiti til samtakanna. Árið 2007 

leituðu til þeirra átta karlmenn en árið 2011 voru þeir tólf talsins. Aukningin er því 

rúmlega 33% ef bornar eru saman tölur áranna 2007 og 2011 (Aflið, 2007, 2011). Ekki 

kom fram á síðu þeirra né í ársskýrlum Aflsins hvert kyn geranda var.  

 Aflið hefur ákveðið að fara af stað með átak til að efla þátttöku karlkyns þolenda. Þá 

mun karlmaður hefja störf hjá þeim með komandi tíma sem mun sjá alfarið um viðtöl 

við karla sem til samtakanna leita. En talsmaður samtakana telur að það geti aukið 

þátttöku karlkyns þolenda, að ræða vandamálin við einstakling af sama kyni ef þolandi 

óskar eftir því ( Anna MaríaHjálmarsdóttir munnleg heimild, 10. apríl 2014). 

 Innan samtakanna starfa fimm ráðgjafar, menntun þeirra er mismunandi en þar er 

að finna fjölskyldu- og hjónabandsráðgjafa. Þar er einnig starfandi félagsráðgjafarnemi 

sem lýkur námi með komandi ári (Anna María Hjálmarsdóttir munnleg heimild, 10. apríl 

2014). 

8  Hlutverk félagsráðgjafa 

Eins og komið hefur fram hér að ofan þá starfa félagsráðgjafar á Stígamótum og í Aflinu. 

Einnig er að finna sjálfstætt starfandi félagsráðgjafa og á ýmsum stofnunum Því er 

mikilvægt að skyggnast inn í helstu hlutverk þeirra og hvernig þeir mæta þolendum 

ofbeldis. 

 Félagsráðgjöf er svokölluð hjálparstétt sem snýr að einstaklingum sem búa við 

félagslegan- og tilfinningalegan vanda. Félagsráðgjafar starfa með heildarsýn í huga sem 

vísar til þess að einstaklingum er mætt á þeim stað sem þeir eru staddir og unnið að 

sálfélagslegum bata, samhliða kenningum og fræðum (Sigrún Júlíusdóttir og Halldór 

Guðmundsson, 2006).  

Félagsráðgjöf þróaðist upphaflega sem fag frá aldamótunum 1900. Uppruna þess 

má rekja til sjálfboðaliðastarfs í Bandaríkjunum. Áhrif þeirra bárust síðan til 

Norðurlandanna í kjölfar iðnbyltingarinnar vegna fjölda áskoranna sem fylgdu 

þéttbýlismynduninni (Björg Karlsdóttir, Ólöf Unnur Sigurðardóttir og Sveinbjörg J. 

Svavarsdóttir, 2006). Á Íslandi þróaðist stétt félagsráðgjafa einnig út frá 

sjálfboðasamtökum upp úr seinni hluta 19. aldar í kjölfar þéttbýlismyndunar. Í kjölfar 

þess sóttu margir einstaklingar félagsráðgjafarmenntun á erlendri grundu en árið 1960 

komu svo fyrstu félagsráðgjafar til starfa á Íslandi. Út frá því varð vitundarvakning um 

mikilvægi þess að koma á fót félagsráðgjafarnámi hér á landi. Mikil þróun hefur verið 

alla tíð síðan þá hvað varðar þessa stétt. Raddir félagsráðgjafa hafa látið í sér kveða sem 

leitt hefur til þess að nú eru þeir mikilvægur farvegur að bataferli sem og að réttindum 

einstaklinga. Þeir hafa komið að ýmsum félagssamtökum og hafa starfað innan ríkisins 

að ýmsum breytingum hvað varðar réttindi fólks (Félagsráðgjafafélag Íslands, e.d.a). 

 Félagsráðgjafar mæta einstaklingum á grundvelli jafnréttis og virða manngildi 

hvers og eins. Í siðareglum félagsráðgjafa segir að þeir skuli hafa fulla trú á að 

manneskjan sé fær um að taka ákvarðanir sjálf. Í stuttu máli er félagsráðgjafinn 

hvetjandi, hlustandi, trúnaðarmaður og ráðgjafi einstaklinga. Þar segir einnig að 

félagsráðgjafar skuli gæta að eigin fordómum og eigin dómgreind og vera algjörlega 

hlutlausir þegar kemur að þeim efnum. Félagsráðgjafar starfa samkvæmt lögum um 

félagsþjónustu sveitarfélaga nr. 40/1991 sem og að hafa þekkingu á hinum ýmsum 

lagalegum sviðum við störf sín (Félagsráðgjafafélag Íslands, e.d.b).  

Félagsráðgjafa er að finna á öllum helstu stofnunum landsins til að mynda 

Landspítalanum, heilsugæslustöðvum, sjálfstætt starfandi stofnunum og á hinum ýmsu 

félagssamtökum eins og Stígamót, Aflið, Drekaslóð, kvennaathvarfið og fleira. Það er því 

hægt að segja að mikilvægi stéttarinnar hefur þróast í að vera stór hluti af bataferli 

einstaklinga sem fyrir ofbeldi verða (Félagsráðgjafafélag Íslands, e.d.a). 

Starf félagsráðgjafa er mikilvægt þegar kemur að bataferli einstaklinga. 

Félagsráðgjafar hafa menntun að baki sem nýtist vel þegar unnið er með þolendur 

ofbeldis í nánum samböndum. Að taka á móti einstaklingum sem hafa lent í ofbeldi 

getur verið erfitt og um leið mjög krefjandi hlutverk. Félagsráðgjafinn þarf að hafa 

þekkingu á helstu einkennum ofbeldis og um leið þekkja helstu afleiðingar sem af því 

getur hlotnast (Gilfus, Trabold, O‘Brien og Henderson, 2010).  

Félagsráðgjafar nota ýmsar leiðir til að hjálpa þolanda í gegnum ferlið. Einna 

helst reynir félagsráðgjafinn að efla þolanda til sjálfshjálpar, það er að segja nýtir 

styrkleika og hæfni skjólstæðings til að vinna bug á erfiðleikum hans. Félagsráðgjafar 

styðjast oft við kenningar í vinnu sinni en þær geta hjálpað þeim að skilja flókið samspil 

margra þátta sem umlykja þolandann og hans nánasta umhverfi. Vistfræðikenning og 

Tengslakenningin er til að mynda mikið notaðar til að skilja ólík sjónarhorn í umhverfi 

þolandans (Gilfus o.fl., 2010; Ingibjörg Þórðardóttir, e.d.). 

Á meðan ferlinu stendur er félagsráðgjafinn fyrst og fremst til halds og traust og 

hlustar af einlægni (Ingibjörg Þórðardóttir, e.d.). Erfitt getur reynst fyrir þolendur 

ofbeldis að leita sér aðstoðar þar sem sjálfsmynd getur verið lítil sem engin og traust er 

af skornum skammti. Mikilvægt er að félagsráðgjafinn sýni traust og beri virðingu fyrir 

þeim. Þá er mikilvægt að félagsráðgjafinn notist við heildarsýn þegar tekið er á móti 

þolendum ofbeldis. Heildarsýn er sú hugmyndarfræði sem félagsráðgjafar notast 

gjarnan við þegar unnið er að bata. Þá er horft á alla þætti sem umlykja þolandann, eins 

og persónuleika hans, tengsl hans sem og félagsleg tengsl og nánasta umhverfi. Með því 

er hægt að vinna með einstaklinga að sálfélagslegum bata og því aukið líkurnar á því að 

brotaþoli komist undan ofbeldinu og hjálpað þeim að standa síðar meir á eigin fótum. 

Það er því með sanni hægt að segja að félagsráðgjafar koma gjarnan að málefnum sem 

snúa að ofbeldi (Hrefna Ólafsdóttir, 2006). 

9 Umræða 

Þessi fræðilega umfjöllun, sem dregin hefur verið saman hér að ofan, gefur til kynna að 

karlmenn geta einnig verið þolendur ofbeldis í nánum samböndum (Hines og Douglas, 

2010; Migliaccio, 2001). Nokkur umræða hér á landi hefur skapast síðustu ár um þennan 

málaflokk sem leitt hefur til þess að hann hefur fengið aukna athygli en á árum áður 

(Hines og Douglas, 2010). Rekja má þróun þess að fleiri karlmenn hafa stigið fram og 

sagt frá ofbeldinu.  

Í inngangi ritsmíðarinnar voru fimm lykilspurningar lagðar fram. Til að svara þessum 

spurningum voru helstu niðurstöður úr rannsóknum sem hafa verið gerðar á málefni 

þessu skoðaðar. Ásamt þeim voru vangaveltur höfundar tengdar saman við efnið. 

Í fyrstu spurningu var spurt hvað ofbeldi í nánum samböndum væri. Ofbeldi í nánum 

samböndum er það ofbeldi sem getur átt sér stað milli einstaklinga sem eiga eða hafa 

átt í rómantísku sambandi. Það getur verið beitt af núverandi eða fyrrverandi maka, 

unnustu/a eða sambýliskonu/-manns. Helstu birtingarmyndir þess eru líkamlegt-, 

andlegt-, kynferðislegt- og fjárhagslegt ofbeldi (Ingólfur V. Gíslason, 2008). Þegar ofbeldi 

á sér stað í nánum samböndum getur það birst á ýmsa vegu. Oftast byrjar þetta með 

andlegu ofbeldi þar sem þolandi er brotinn niður smátt og smátt áður en ofbeldið færist 

á hærra stig. Rannsóknir hafa sýntað andlegt og líkamlegt ofbeldi fylgist oftast að. Ekki 

var að finna neinar upplýsingar um tíðni, umfang eða rannsóknir sem snéru beint að 

fjárhagslegu ofbeldi gegn karlmönnum. Sennilega er það vegna þess að fjárhagslegt 

ofbeldi hefur jafnan verið flokkað sem andlegt ofbeldi. Fjárhagslegt ofbeldi er talið geta 

haft töluverð áhrif á andlega líðan hjá þolendum ofbeldis líkt og Ingólfur V. Gíslason 

(2008), bendir á. Hér á landi hafa verið lagðar fram fjölmargar rannsóknir um ofbeldi í 

nánum samböndum. Flestar hafa hingað til snúið að ofbeldi gegn konum en um leið 

hefur ofbeldi gegn karlmönnum ekki verið nægilega rannsakað. Hinsvegar hefur 

umræðan um það málefni aukist að undanförnum árum vegna þess að fleiri karlmenn 

virðast stíga fram og segja frá reynslu sinni.  

Í annarri spurningu veltir höfundur fyrir sér af hverju karlmenn viðurkenna síður að 

ofbeldi hafi átt sér stað. Margar ástæður geta orsakað það af hverju þeir viðurkenna það 

síður en rannsóknir hafa sýnt að skömmin sé ein orsök þess (Christopher, 2008; Hines og 

Douglas, 2010). Karlmenn virðast eiga erfiðara með að viðurkenna að þeir séu beittir 

ofbeldi, þá sérstaklega af hendi kvenmanns. Þá segir í rannsókn Hines og Douglas (2010) 

að karlmenn séu smeykir við viðbrögð annarra ef þeir segja að þeir séu þolendur 

ofbeldis í nánum samböndum. Karlmenn virðast finna fyrir vissri niðurlægingu og óttast 

að verða að athlægi ef þeir stíga fram og segja að þeir séu beittir ofbeldi. Mikil undrun 

vaknaði upp hjá höfundi hversu í raun fáir karlmenn leita til ættingja eða vina. 

Niðurstöður rannsóknar Stets og Straus (1992) segja að aðeins tvö prósent karlmanna 

höfðu á einhverjum tímapunkti leitað til vina eða ættingja þegar ofbeldi gegn þeim hafði 

viðgengist í einhvern tíma. Í sömu rannsókn kom fram að aðeins eitt prósent karlmanna 

höfðu leitað til lögreglu eða heilbrigðisstarfsmanna. Hugsanlega eru þessar prósentur 

svo smáar vegna þess að þeir skammast sín að vera beittir ofbeldi, þá sérstaklega af 

hendi núverandi eða fyrrverandi kvenkyns maka, unnustu eða sambýliskonu. Sú 

staðalímynd um karlmenn sem hefur skapast í gegnum tíðina hefur trúlega haft áhrif á 

það að karlmenn eiga erfiðara með að stíga fram og viðurkenna ofbeldið. 

Karlmennskuímyndin segir að karlmenn séu sterkari aðillinn og eigi þar að leiðandi að 

geta flúið aðstæður ef hætta stafar af þeim. Þá segir einnig að karlmenn eiga ekki að 

finnast ofbeldið sem konur beita þá vera léttvægt og hafi ekki nein skaðleg áhrif á þá, 

hvorki líkamlega né andlega. Þetta er vissulega á skjön við niðurstöður rannsókna 

Dutton og White (2013) og Hines og Douglas (2010) sem segja að karlmenn verða einnig 

fyrir ofbeldi og geta átt erfitt með að flýja aðstæður. Eins hafa rannsóknir sýnt að 

karlmenn sem fyrir ofbeldi verða geta einnig glímt við langtíma og skammtíma 

afleiðingar í kjölfar þess (Drijber, Reijnders og Ceelen, 2013; Dutton og White, 2013; 

Hines og Douglas, 2010).  

Þriðja spurningin hafði það markmið að skoða hvaða hindranir karlmenn segja að 

standi í vegi fyrir þeim þegar þeir reyna að yfirgefa ofbeldiskonuna. Karlmenn telja vissar 

hindranir standa í vegi fyrir þeim sem hugsanlega geti ýtt undir það að þeir stígi síður 

fram og leiti sér útleiðar úr ofbeldissambandinu (Dutton og White, 2013; Hines og 

Douglas, 2010; Plauborg og Larsen, 2012). Í fyrsta lagi telja þeir erfitt að yfirgefa 

sambandið ef börn séu til staðar. Þeir eru hræddir við að missa öll tengsl og geta ekki 

verið til staðar og verndað þau. Þá hræðast þeir að ofbeldið muni bitna á börnunum ef 

þeir fara og að réttur þeirra sé lítill sem enginn í forræðisdeilum. Vissulega getur það 

verið erfitt að fara í forræðisdeilur en hér á landi hefur réttur foreldra verið þeim báðum 

í hag sem vísar til þess að báðir foreldrar eiga rétt á að umgangast börn sín. Í öðru lagi er 

það hræðslan við að missa tengsl við maka, unnustu eða sambýlliskonu. Í þriðja lagi 

finnst karlmönnum erfitt að slíta þau trúarlegu heit sem þeir strengdu við upphaf 

sambands en það á þá sérstaklega við um hjón. Í fjórða lagi virðast sumir karlmenn 

halda í þá von að konan geti breyst vegna þess að þeir upplifa líka góða daga í 

sambandinu líkt og Plauborg og Helweg-Larsen (2010) benda á í rannsókn sinni. Í fimmta 

lagi er það veik fjárhagsleg staða þeirra. Karlmönnum finnast þeir jafnvel vera tilneyddir 

til að sjá um fyrir konunni ef þeir yfirgefa hana. Í sjötta og síðasta lagi er það skömmin, 

fordómarnir og sú niðurlæging sem fylgir því að stíga fram og viðurkenna að þeir séu 

þolendur ofbeldis (Hines og Douglas, 2010). Nauðsynlegt er að opna fyrir umræðuna um 

að karlmenn geta líka verið fórnalömb kvenkyns geranda í nánum samböndum. 

Hugsanlega getur það hjálpað þeim að skilja að það geta allir verið brotaþolar ofbeldis í 

nánum samböndum. Líkt og komið hefur fram hér að ofan þá segja Dutton og White 

(2013) í rannsókn sinni að karlmenn leita síður hjálpar vegna þess að þeir skammast sín 

og eru hræddir við viðbrögð annarra líkt og Hines og Douglas (2010) benda á í rannsókn 

sinni. Í rannsókn Dutton og White (2013) fengust þær niðurstöður að aðeins eitt prósent 

karlmanna höfðu leitað til lögreglu eða heilbrigðisstofnanna, sama hversu alvarlegt 

ofbeldið reyndist vera. Niðurstöður gefa til kynna að karlmenn eru því líklegri til að gera 

lítið úr ofbeldi sem þeir verða fyrir í nánum samböndum og eiga erfiðara með að stíga 

fram og viðurkenna það (Cook, 1997; Dutton og White, 2013; Hines og Duglas, 2010; 

Stets og Straus, 1992). 

Í fjórðu spurningu var spurt hvaða úrræði standa karlmönnum til boða hér á landi. 

Mikilvægt er að árangursrík úrræði séu til staðar fyrir karlkyns þolendur ofbeldis. Úrræði 

geta hjálpað þeim að brjótast út úr viðjum ofbeldisins og þar með aukið líkur á því að 

þeir viðurkenni ofbeldið. Á Íslandi virðast flest úrræði beinast fyrst og fremst að konum 

og börnum sem sæta ofbeldi. Þrátt fyrir það er að finna nokkur úrræði sem karlmenn 

geta nýtt sér. Stígamót, Aflið og Drekaslóð eru samtök sem veita þolendum ofbeldis, 

bæði konum og körlum, aðstoð í formi viðtala og sjálfshjálparhópa. Stígamót leggur 

áherslu á þolendur kynferðisofbeldis (Stígamót, 2013) en Aflið og Drekaslóð taka á öllum 

málefnum sem snúa að ofbeldi (Aflið, 2013; Drekaslóð, e.d.). Karlmenn geta einnig 

leitað til sjálfstætt starfandi félagsráðgjafa og sálfræðinga sem veita viðtalsmeðferð. 

Þess má geta að mikil aukning hefur verið á karlkyns þolendum hjá bæði Aflinu og 

Stígamótum síðstu ár (Aflið, 2013; Stígamót, 2013). Samtökin hafa ráðið til starfa 

karlmann sem alfarið mun sjá um viðtöl við karlkyns þolendur ef þolendur óska eftir því. 

Það sem vakti undrun höfundar er að flest þessara grasrótarsamtaka eru rekin af 

styrkjum frá ríkinu. Sjálfstætt starfandi sérfræðingar eins og félagsráðgjafar og 

sálfræðingar veita viðtalsmeðferðir fyrir einstaklinga gegn gjaldi. Töluverður munur er á 

gjaldi en þess má geta að flest þessara grasrótarsamtaka veita viðtalsmeðferðir frítt eða 

gegn mjög lágu gjaldi. Áhugavert væri að sjá verðbilið minnka til að allir geti nýtt 

þjónustu fagaðila. 

Að lokum veltir höfundur fyrir sér helsta hlutverk félagsráðgjafa. Hlutverk þeirra er 

afar mikilvægt þegar kemur að því að vinna með þolendum ofbeldis. Hlutverk 

félagsráðgjafa er að mæta þolendum á þeim stað sem þeir eru staddir. Með því er átt 

við að félagsráðgjafar vinna með einstaklinginn út frá kenningum og fræðum ásamt 

ýmsum lögum og reglugerðum. Félagsráðgjafar reyna að hvetja einstaklinn til 

sjálfshjálpar og fá hann til að vinna á aðstæðum út frá sínum eigin styrkleika (Gilfus o.fl., 

2010; Ingibjörg Þórðardóttir, e.d.). Það er mikilvægt að félagsráðgjafar gæta að eigin 

fordómum en það getur haft mikil áhrif á bataferli þolanda. Líkt og niðurstöður 

rannsóknar Hines og Duglas (2010) gefa til kynna hræðast karlmenn að þeir verða fyrir 

athlægi ef þeir viðurkenna að fyrrverandi eða núverandi kvenkyns maki, unnusta eða 

sambýliskona beiti þá ofbeldi. Þá eru þeir smeykir um viðbrögð annarra eins og 

heilbrigðisstarfsmanna, lögreglu eða félagsráðgjafa ef þeir segja frá ofbeldinu. 

Félagsráðgjafar styðjast oft við kenningar í vinnu sinni sem útskýra af hverju 

einstaklingar verða fyrir ofbeldi. Þá notast þeir gjarnan við Vistfræðikenningu Belsky´s 

og Tengslakenningu Bolbwy. Þær geta aðstoðað félagsráðgjafa að skilja samspil nánasta 

umhverfi þolanda og samfélags (Félagsráðgjafafélag Íslands, e.d.; Ingibjörg Þórðardóttir, 

e.d.; Ingólfur V. Gíslason, 2008). Líkt og kom fram hér að ofan virðast karlmenn sem hafa 

upplifað eða orðið vitni af ofbeldi í æsku líklegri til að lenda í samskonar aðstæðum á 

fullorðnisárum, eins og í parasambandi eða hjónabandi (Jungnitz o.fl., 2004). Þess vegna 

er mikilvægt að félagsráðgjafar skoði aðstæður þolanda meðal annars út frá kenningum. 

Kenningar geta leitt til betri skilnings á aðstæðum og tengt núverandi ástand og 

aðstæður þolanda við nánasta umhverfi hans.  

Við ritun þessarar ritgerðar vöknuðu margar vangaveltur hjá höfundi. Það vakti 

athygli höfundar, líkt og hefur verið komið hér inn á áður, að ekki fundust neinar 

haldbærar rannsóknir hér á landi um karlkyns þolendur ofbeldis í nánum samböndum. 

Hins vegar sýna tölur hjálparsamtaka hér á landi að karlkyns þolendum hefur fjölgað en 

ekki var að finna neinar upplýsingar af hvaða kyni gerendur voru hjá bæði Stígamótun 

né Aflinu. Mikilvægt er að það skapist meiri umræða um þetta málefni í samfélaginu.  

Með aukinni umræðu á þessu sviði telur höfundur það vera vissa hvatningu fyrir 

karlmenn sem beittir eru ofbeldi af hendi núverandi eða fyrrverandi kvenkyns maka, 

unnustu eða sambýliskonu, að stíga fram og leita sér hjálpar. Að stíga fram og leita 

hjálpar getur reynst erfitt enda getur það kallað fram tilfinngarþrungið augnablik hjá 

þolanda þar sem margar spurningar geta vaknað. Með því að opna þessa umræðu gerir 

það karlmönnum ofbeldis auðveldara að yfirbuga þessar hindranir sem þeir telja vera til 

staðar og stíga fram og leita sér hjálpar. Það er því von höfundar að fræðimenn líti til 

þessa málaflokks og opni valmöguleikann fyrir því að rannsaka þessa tegund 

ofbeldissambanda í náinni framtíð hér á landi. 

